
ⵜⴰⵔⵣⵣⵉⴼⵜ

ⵔⵉⵖ ⴰⴷ ⵜⴳ ⵜⵡⵓⵔⵉ ⴰⴷ ⵜⴰⵎⴰⵏⵓⵣⵜ, ⵜⴰⵔⵣⵣⵉⴼⵜ ⵉ ⵉⵎⴰⵏ ⵏ ⵜⵏⵏⴰ

ⵢⵉ ⵢⵓⵔⵓⵏ, ⵜⵙⵙⴳⵎ ⵉ, ⵜⵏⵏⴰ ⴷⴰ ⵢⵉ ⵢⴰⴽⴽⴰⵏ, ⵜⴽⴽⵙ ⵉ ⵉⵅⴼ ⵏⵏⵙ,

ⵉⵎⵎⴰ ⵏⵓ «ⵔⴰⴱⵃⴰ ⵙⵄⵉⴷ».

ⵓⵔ ⵜⵜⴻⵜⵜⵓⵖ ⴱⴰⴱⴰ, ⵓⵍⴰ ⴰⵢⵜⵎⴰ, ⴽⵓ ⵢⴰⵏ ⵙ ⵡⴰⵙⵙⴰⵖ ⵏⵏⵙ.

ⵉⵎⵛⵉⵏⵏⴰ ⵔⵉⵖ ⴰⴷ ⵜⴳ ⵜⴰⵔⵣⵣⵉⴼⵜ ⵉ ⵉⵎⴷⴷⵓⴽⴽⴰⵍ,

ⴷ ⵜⵎⴷⴷⵓⴽⴽⴰⵍ, ⵏⵏⴰ ⵉⵍⵍⴰⵏ ⴳ ⵜⵉⵣⵉ ⵏ ⴰⵢⵜⵎⴰ.

ⵔⵉⵖ ⴷⵉⵖ ⴰⴷ ⵜⴳ ⵜⵡⵓⵔⵉ ⴰⴷ, ⵜⴰⵔⵣⵣⵉⴼⵜ ⵉ ⵓⵎⴰⵀⴰⵍ ⵏ

ⵜⵉⵏⵎⵍ ⵏⵏⵖ “ⵎⴰⵙⵉⵔⴰⵜ ⴼⴰⵜⵃ” ⵎⴰⵙⵙ: ⵄⴱⴷⵍⴽⵔⵉⵎ ⵍⵄⵜⵜⴰⴱⵉ

ⴷ ⵎⴰⵕⵕⴰ ⵉⵙⵍⵎⴰⴷⵏ ⵏ ⵜⵉⵏⵎⵍ ⴰⴷ.

ⴳ ⵓⵎⴳⴳⴰⵔⵓ, ⵓⵔ ⵜⵜⴻⵜⵜⵓⵖ ⵉⵙⵍⵎⴰⴷⵏ, ⵏⵏⴰ ⵎⵉ ⵍⵎⴷⵖ

ⵅⴼ ⵉⴼⴰⵙⵙⵏ ⵏⵏⵙⵏ, ⵓⵍⴰ ⵉⵙⵍⵎⴰⴷⵏ ⵏ ⵜⵓⵜⵍⴰⵢⵜ ⵜⴰⵎⴰⵣⵉⵖⵜ,

ⴰⵙⴰⴼⵓ ⵏ ⵜⵎⴰⵣⵉⵖⵜ ⴷ ⵜⵎⴰⵣⵉⵔⵜ.


ⵓⴱⵓⵍⵎⴰⵏ ⵙⵄⵉⴷ

ⴰⵎⵥⵍⵓⴹ

ⵉⴷⴷⴰ ⵖⵔ ⵓⴳⴰⴷⴰⵣ

ⵢⵓⵔ ⴰⵙ ⵓⴼⵓⵙ

ⵡⴰⵍⵓ ⵎⴰ ⵙ ⵙⵖⴰⵏ, ⴰⵢⵏⵏⴰ ⵛⵜⵀⴰⵏ

ⵉⴷⴷⴰ ⵙ «ⵛⵛⴰⴼ»

ⵉⵜⵜⵔ ⴰⵙ ⵜⴰⵡⵓⵔⵉ

ⵉⵏⵏⴰ ⴰⵙ : ⴷⴷⵓ ⴰⵔ ⴰⵙⴽⴽⴰ

ⵉⴷⴷⴰ ⵏⵏ ⵓⵎⵥⵍⵓⴹ ⴳ ⵡⴰⵙⵙ ⵏⵏⴰ

ⵉⵏⵏⴰ ⴰⵙ : ⴷⴷⵓ ⴰⵔ ⴰⵙⴽⴽⴰ, ⵓⵔⵜⴰ ⵉⵍⵍⵉ ⵓⴷⵖⴰⵔ

ⴰⵡⵙⵙ ⴰ ⵕⴱⴱⵉ, ⴽⵓⵍ ⵉⵎⵥⵍⴰⴹ,

ⵄⴼⴼⴰⵏ ⴷⴷⵓ ⴰⵔ ⴰⵙⴽⴽⴰ.

ⵙⵉⵡⵍ ⵉⵢⵉ, ⵙⵉⵡⵍⵖ ⴰⴽ

ⵙⵉⵡⵍ ⵉⵢⵉ, ⵙⵉⵡⵍⵖ ⴰⵎ

ⴰ ⵉⵎⵎⴰ, ⵜⵉⵏⵡ ⴰⵢ ⴷ ⵜⴳⵉⴷ

ⵛⵎⵎ, ⵎⵓⵎⵎⵥⵕⵉ ⵏ ⵜⵉⵟⵟ ⵉⵏⵓ ⴰⵢ ⴷ ⵜⴳⵉⴷ

ⵙⵉⵡⵍ ⵉⵢⵉ, ⵙⵉⵡⵍⵖ ⴰⴽ

ⴰ ⴱⴰⴱⴰ, ⵜⴳⵉⴷ ⴰⴼⵔⴰⴳ ⵉⵏⵓ ⵙⴳ ⵉⵙⵏⴳⴰ,

ⵓⵔ ⴷⴰ ⴷⵉⴳⵉ ⵜⵀⵡⵓⵎ

ⵙⵉⵡⵍ ⵉⵢⵉ, ⵙⵉⵡⵍⵖ ⴰⴽ

ⴰ ⵓⵎⴰ, ⵜⵛⵛⴰⵔ ⴰⵖ ⵢⴰⵜ ⵉⵎⵎⴰ, ⵢⴰⵏ ⴰⴷ ⵏⴳⴰ

ⵀⴰⵜ ⵉⵏ ⵓⵙⴰⵔ ⴷⵉⴽ ⵀⵡⵉⵖ

ⵙⵉⵡⵍ ⵉⵢⵉ, ⵙⵉⵡⵍⵖ ⴰⵎ

ⴰ ⵓⵍⵜⵎⴰ, ⵉⵏⵉ ⵢⵉ, ⵉⵏⵉⵖ ⴰⵎ, ⵜⵉⵏⵡ ⴰⵢ ⴷ ⵜⴳⵉⴷ, ⵡⵉⵏⵎ ⴰⵢ ⴷ ⴳⵉⵖ

ⵙⵉⵡⵍ ⵉⵢⵉ, ⵙⵉⵡⵍⵖ ⴰⴽ

ⴰ ⴰⵎⴷⴷⴰⴽⵯⵍ ⵉⵏⵓ, ⵜⵍⵍⵉⴷ ⴳ ⵜⵉⵣⵉ ⵏ ⵓⵎⴰ,

ⵓⵙⴰⵔ ⴷⵉⴽ ⵀⵡⵉⵖ, ⵡⴰⵅⵅⴰ ⵉⵊⵕⴰ ⵓⵢⵏⵏⴰ ⵉⵊⵔⴰⵏ !

ⵙⵉⵡⵍ ⵉⵢⵉ, ⵙⵉⵡⵍⵖ ⴰⴽ

ⴰ ⴰⵙⵍⵎⴰⴷ ⵉⵏⵓ, ⵏⵏⴰ ⵖⵓⵔⵉ ⵉⵄⵣⵣⴰⵏ

ⵜⵍⵍⴰⵎ ⴳ ⵜⵉⵣⵉ ⵏ ⴱⴰⴱⴰ ⵡⵉⵙⵙ ⵙⵉⵏ, ⵓⵙⴰⵔ ⴷⵉⴽ ⵀⵡⵉⵖ

ⵙⵉⵡⵍ ⵉⵢⵉ, ⵙⵉⵡⵍⵖ ⴰⴽ

ⵙ ⵜⵎⴰⵣⵉⵖⵜ, ⵜⵓⵜⵍⴰⵢⵜ ⵜⴰⵏⴰⵎⵓⵔⵜ, ⵏⵏⴰ ⵖⵓⵔⵉ ⵉⵄⵣⵣⴰⵏ

ⵙⵉⵡⵍ ⵉⵢⵉ, ⵙⵉⵡⵍⵖ ⴰⴽ

ⴰⴷ ⵓⵙⴰⵔ ⴷⵉⴳⵉ ⵜⵜⵀⵡⵓⵎ

ⵙⵉⵡⵍ ⵉⵢⵉ, ⵙⵉⵡⵍⵖ ⴰⴽ

ⵓⵍ ⵉⵏⵓ, ⵉⵙⵓⵍ ⵉⵔⴰ ⴽ.

ⵙⵖⵓⵢⵢⴰⵜ, ⵜⵉⵏⵉⵎ:

ⵙⵖⵓⵢⵢⴰⵜ, ⵜⵉⵏⵉⵎ:

ⵜⴰⵎⴰⵣⵉⵖⵜ ⵜⵉⵡⴹ ⵉⵖⵔⵎⴰⵏ

ⵙⵖⵓⵢⵢⴰⵜ, ⵜⵉⵏⵉⵎ:

ⵜⴰⵎⴰⵣⵉⵖⵜ ⵜⵉⵡⴹ ⵉⵅⴰⵎⵏ

ⵙⵖⵓⵢⵢⴰⵜ, ⵜⵉⵏⵉⵎ:

ⵜⴰⵎⴰⵣⵉⵖⵜ ⵜⵉⵡⴹ ⵉⴷⵓⵔⴰⵔ

ⵙⵖⵓⵢⵢⴰⵜ, ⵜⵉⵏⵉⵎ:

ⵜⴰⵎⴰⵣⵉⵖⵜ ⵜⵏⴹⵓ ⵉⵍⴰⵍⵏ

ⵙⵖⵓⵢⵢⴰⵜ, ⵜⵉⵏⵉⵎ:

ⵜⴰⵎⴰⵣⵉⵖⵜ ⵜⴽⵛⵎ ⵜⵉⵏⵎⵍ

ⵙⵖⵓⵢⵢⴰⵜ, ⵜⵉⵏⵉⵎ:

ⵜⴰⵎⴰⵣⵉⵖⵜ ⵜⴽⵛⵎ ⵜⵜⵉⵍⵉⴼⵓⵏ ⵏ ⵓⴼⵓⵙ

ⵙⵖⵓⵢⵢⴰⵜ, ⵜⵉⵏⵉⵎ:

ⵜⴰⵎⴰⵣⵉⵖⵜ ⵜⴽⵛⵎ ⴰⵎⵙⵙⵓⴷⵙ

ⵙⵖⵓⵢⵢⴰⵜ, ⵜⵉⵏⵉⵎ:

ⵜⴰⵎⴰⵣⵉⵖⵜ ⵉ ⴽⵓ ⴰⵎⵖⵔⴰⵀⵉⵢ

ⵙⵖⵓⵢⵢⴰⵜ, ⵜⵉⵏⵉⵎ:

ⵉⵏⵏⴰ ⵜ ⵓⴳⵍⵍⵉⴷ ⵏⵏⵖ, ⴳ ⵜⵉⵏⴰⵡⵜ ⵏ ⵓⵊⴷⵉⵔ

ⵙⵖⵓⵢⵢⴰⵜ, ⵜⵉⵏⵉⵎ...

ⵙⵖⵓⵢⵢⴰⵜ, ⵜⵉⵏⵉⵎ...

ⵙⵖⵓⵢⵢⴰⵜ, ⵜⵉⵏⵉⵎ...

ⵉⵙⴽⴽⵓⴽⵄ ⵓⴼⵓⵍⵍⵓⵙ

ⵉⵙⴽⴽⵓⴽⵄ ⵓⴼⵓⵍⵍⵓⵙ

ⵏⴽⵔ ⴰ ⵡⵏⵏⴰ ⵉⴳⵏⴰⵏ

ⵉⴹⵚ, ⵡⴰⵍⵓ ⵎⴰ ⵢⵉⵙ ⵜⴳⵉⴷ

ⵡⵏⵏⴰ ⵉⵍⵍⵓⵥⵏ, ⵎⴰⵅ ⵉⵙ ⴷⴰ ⵉⴳⴳⴰⵏ?

ⵉⵇⵇⴰⵏⵏ ⵜ ⵉⵏⵏ, ⴰⴷ ⵉⵏⴽⵔ

ⴰⴷ ⴳⵉⵏ ⵛⴰ ⵏ ⵜⵡⵓⵔⵉ, ⵎⵉⵎⵛ ⴳⴰⵏⵜ

ⵎⴰⵔ ⴰⴷ ⴷ ⵔⴰⵔⵏ ⵛⴰ ⵏ ⵉⴷⵔⵉⵎⵏ,

ⵜⵓⴷⵔⵜ ⵓⵔ ⵜⵓⵀⵉⵏ !

ⵓⵔ ⵉⵍⵍⵉ ⵎⴰ ⴽ ⵉⵙⴽⵙⵉⵡⵏ, ⴰ ⵡⵏⵏⴰ ⵉⴳⴳⴰⵏ ⵏ

ⵖⴰⵙ ⵕⴱⴱⵉ, ⴷ ⵜⵖⵕⴰⴹ ⵏⵏⴽ,

ⵓⵎⴰ ⴰⵡⴷ ⵢⴰⵏ, ⵓⵔ ⴰⴽ ⵉⴷⵓⵎ

ⵉⵡⴰ ⴼⴰⴼⴰ, ⵏⴽⵔ, ⴰⴷ ⵓⵔ ⴳⴳⴰⵏ

ⴰⴷ ⵓⵔ ⵜⵜⵉⵏⵉ, ⵉⵍⵍⴰ ⵓⵎⴰ ⵓⵍⴰ ⴱⴰⴱⴰ, ⵎⴰ ⵢ ⴷ ⴰⵖ ⵉⴳⴰⵏ

ⵓⵔ ⴽ ⵉⵙⵓⵍⴰ ⵓⵎⴰⴽ, ⵓⵍⴰ ⴱⴰⴱⴰⴽ, ⴰ ⵡⵏⵏⴰ ⵉⴳⴳⴰⵏ ⵏ

ⴽⵓ ⵢⴰⵏ, ⴷⴰ ⵉⵜⵜⵙⵓⴹ ⵉ ⵓⵙⵏⴳⴰⵔ ⵏⵏⵙ, ⵎⴰⵔ ⴰⴷ ⵏⵡⵉⵏ

ⵓⵔ ⵉⵍⵍⵉ, ⵎⴰ ⵢ ⴷ ⵉⵙⵓⵍⴰⵏ, ⴰⴷ ⵉⵃⴹⵓ ⴰⵅⵍⵍⴰⴷ ⵏⵏⵓⵏ, ⵎⴰⵔ ⴰⴷ ⵏⵡⵉⵏ

ⴽⵓ ⵢⴰⵏ, ⵉⵃⴹⴰ ⵜⴰⵙⵓⴹⵜ ⵉ ⵡⵉⵏⵙⵏ, ⵏⵜⵜⴰ ⴰⴽ ⵣⵡⴰⵔⵏ

ⵉⵙⴽⴽⵓⴽⵖ ⵓⴼⵓⵍⵍⵓⵙ

ⵏⴽⵔ, ⴰ ⵡⵏⵏⴰ ⵉⴳⵏⴰⵏ

ⵉⴹⵚ, ⵡⴰⵍⵓ ⵎⴰ ⵢⵉⵙ ⵜⴳⵉⴷ.

ⵎⴰⵅ ⴰⴷ ⵓⵔ ⵏⵎⵓⵏ ?

ⵎⴰⵅ ⴰⴷ ⵓⵔ ⵏⵎⵓⵏ ?

ⵜⴰⵎⵓⵏⵜ, ⵏⵏⴰ ⴳⴰⵏ ⵉⴹⵓⴹⴰⵏ,

ⴽⵓ ⵢⴰⵏ, ⵉⵍⵍⴰ ⵜⴰⵎⴰ ⵏ ⵡⴰⵢⵢⴰⴹ, ⵍⵍⴰ ⵜⵜⵎⵚⴱⴰⵕⵏ,

ⵍⵍⴰ ⵜⵜⵎⵢⴰⵡⴰⵙⵏ, ⴽⵓ ⵢⴰⵏ ⴳ ⵢⴰⵜ ⵜⵙⴳⴰ

ⵎⵖⴰⵔ ⵎⴳⴰⴳⴰⵔⵏ ⴳ ⵜⵉⴷⴷⵉ, ⵢⴰⵏ ⴰⵢ ⴷ ⴳⴰⵏ

ⵔⵉⵖ ⴰ ⵎⵉⴷⴷⵏ, ⴰⴷ ⵏⴳ ⵢⴰⵏ ⴰⵎ ⵉⴹⵓⴹⴰⵏ

ⵍⵍⴰ ⵜⵜⵎⵢⴰⵡⴰⵙⵏ, ⴰⴳⴳⵯⴰ ⵉⵥⵥⴰⵢⵏ ⵍⵍⴰ ⵜⵜⵓⵀⴰⵏⵏ

ⵎⴰⵅ ⴰⴷ ⵓⵔ ⵏⴱⴷⴷ, ⵉⴱⴷⴷⵉ ⵏ ⵓⵖⴰⵏⵉⵎ, ⵏⵎⵢⴰⵡⴰⵙ ⵉⵏⴳⵔ ⴰⵖ?

ⵓⵔ ⴷⴰ ⵉⵜⵜⵉⵙⵉⵏ ⵛⴰ ⵏ ⵓⴼⵔⵔⵓⵖ, ⵎⵉⵎⵛ ⴳⴰⵏ

ⵉⵀⵣⵣⴰ ⴰⵇⵎⵓ ⵙ ⵉⴳⵏⵏⴰ, ⵏⵜⵜⴰ ⴷ ⴰⵣⴳⵔⴰⵔ

ⵓⵔ ⴷⴰ ⴷ ⵉⵜⵜⵃⵓⴷⵓⵔ ⵙ ⴰⴽⴰⵍ, ⵡⴰⵅⵅⴰ ⵉⵍⵍⴰ ⵓⵣⵡⵓ

ⵉⵇⵇⵏ ⴰⵖ ⴰ ⵏⵎⵢⴰⵡⴰⵙ ⵉⵏⴳⵔ ⴰⵖ,

ⵣⵓⵏ ⴷ ⴰⵎⵢⴰⵡⴰⵙ, ⵏⵏⴰ ⴳⴰⵏ ⵉⴹⵓⴹⴰⵏ

ⵏⴳ ⴰⵎ ⵉⴱⴷⴷⵉ ⵏ ⵓⵖⴰⵏⵉⵎ, ⵡⴰⵅⵅⴰ ⵉⵍⵍⴰ ⵓⵣⵡⵓ.



 9 

ⴰⴷ ⵓⵔ ⵜⵜⴰⵎⵏ !

ⴰⴷ ⵓⵔ ⵜⵜⴰⵎⵏ !

ⵜⵓⴷⵔⵜ ⴷⴰ ⵜⵜⵎⵓⵜⵜⵓⵢ,

ⵓⵔ ⴷⴰ ⵜⵜⵖⵉⵎⴰ ⵅⴼ ⵢⴰⵜ ⵜⵙⴳⴰ

ⴰⴷ ⵓⵔ ⵜⵜⴰⵎⵏ !

ⵛⴰ ⵜⵣⵣⵡⴰⵔ ⴰⵙ ⴷ ⵉⵇⵇⴰⵕⵉⴹⵏ,

ⵜⴱⵕⵕⵎ ⵖⵉⴼⵙ, ⵢⴰⵖⵓⵍ ⵉⴳ ⴰⵎⵥⵍⵓⴹ

ⴰⴷ ⵓⵔ ⵜⵜⴰⵎⵏ !

ⵛⴰ ⵢⵓⵏⴼ ⴷ ⴰⵍⵍⵏ ⵏⵏⵙ, ⵉⴳⴰ ⴰⵎⵥⵍⵓⴹ

ⵉⵎⵉⵇⵇ, ⵢⴰⵍⵉ ⵉⴼⴼⵖ ⵏⵏ ⴳ ⵢⴰⵜ

ⵜⵉⵣⵉ, ⵏⵏⴰ ⵓⵔ ⴷⵊⵉⵏ ⴷⵎⵉⵏ

ⴰⴷ ⵓⵔ ⵜⵜⴰⵎⵏ !

ⴰⴼⴳⴰⵏ ⵡⴰⵅⵅⴰ ⴷⴰ ⴽ ⵉⵚⴹⵚⴰ ⵜⵓⵖⵎⴰⵙ, ⵏⵜⵜⴰ ⴷ ⴰⵖⴹⴹⴰⵕ

ⵀⴰ ⵜ ⵉⵏ ⴷⴰ ⴽ ⵉⵙⵙⵓⵊⴰⴷ ⴰⵃⴼⵓⵕ, ⴰ ⵡⵏⵏⴰ ⵉⴳⵏⴰⵏ !

ⴰⴷ ⵓⵔ ⵜⵜⴰⵎⵏ !

ⵀⴰⵏ ⴰⴹⵕⵖⴰⵍ, ⵉⴽⴽⵙ ⵉ ⴱⵓ ⵜⵉⵟⵟ ⵜⴰⵙⵔⴷⵓⵏⵜ

ⴰⴷ ⵓⵔ ⵜⵜⴰⵎⵏ !

ⵉⵙⵏⵉ ⵜ, ⵉⴳⴰ ⴷⵉⴳⵙ ⵍⵅⵉⵔ, ⵎⴰⵛⴰ ⴳⴰⵏ ⴰⵖⴹⴹⴰⵕ

ⴰⴷ ⵓⵔ ⵜⵜⴰⵎⵏ ! ⴰⴷ ⵓⵔ ⵜⵜⴰⵎⵏ !...

ⵉⵙ ⴰⵙ ⵉⵏⵏⴰ: ⵜⴰⵙⵔⴷⵓⵏⵜ ⵏⵖⴷ ⵜⴰⵎⵟⵟⵓⴹⵜ, ⵜⵉⵏⵡ ⴰⵢ ⴷ ⵜⴳⴰ.

ⵍⵃⵓⵙⵉⵎⴰ

ⵍⵃⵓⵙⵉⵎⴰ, ⵓⵔ ⵖⴰⵔⵙ ⴰⵏⴰⵡ

ⴷⵉⴳⵙ ⵍⵀⵏⴰ, ⵓⵔ ⵜⵍⵍⵉ ⵜⵓⴳⵯⴷⴰ, ⴰ ⴰⵏⵊⴷⵉ

ⴷⴷⵓ ⴳ ⵡⴰⵙⵙ, ⴷⴷⵓ ⴳ ⵢⵉⴹ, ⴰ ⴰⵏⵊⴷⵉ

ⵍⵃⵓⵙⵉⵎⴰ ⵓⵔ ⵖⴰⵔⵙ ⴰⵏⴰⵡ

ⴷⵉⴳⵙ ⵜⴰⵣⴷⴳⵉ, ⴳ ⵎⴰⵜⵜⴰ ⵓⴷⵖⴰⵔ

ⵜⵃⵍⴰ ⵍⵃⵓⵙⵉⵎⴰ ⵙ ⵓⵎⴰⵜⴰ, ⴰ ⴰⵏⵊⴷⵉ

ⵙ ⵢⵉⵍ ⵏⵏⵙ, ⵙ ⵉⴷⵓⵔⴰⵔ ⵏⵏⵙ,

ⵙ ⵉⵡⴷⴰⵏ ⵏⵏⵙ, ...ⴰ ⴰⵏⵊⴷⵉ

ⵓⵏⵏⴰ ⵜⵜ ⵉⴽⴽⴰⵏ, ⵜⵙⵙⵓⵙⵎ ⵜ, ⴰ ⴰⵏⵊⴷⵉ

ⵜⵙⵜⵉⵍ ⴰⵙ ⵜⵡⴰⴷⴰ, ⵎⵔ ⵓⴼⵉⵏ

ⵓⵙⴰⵔ ⵜⵜ ⵉⴼⴼⵉⵖ, ⴰ ⴰⵏⵊⴷⵉ

ⵍⵃⵓⵙⵉⵎⴰ ⵏⵜⵜⴰⵜ ⴷ ⵜⵎⵍⴰⵍⵜ, ⴰ ⴰⵏⵊⴷⵉ

ⵜⵅⵙⵏ ⵜⵜ ⴰⴽⴽⵯ, ⵉⵏⴳⵎⴰⵔⵏ ⵏ ⵓⵎⴰⴹⴰⵍ, ⴰ ⴰⵏⵊⴷⵉ

ⴰⵕⴰⵃ ⵉⴷ ⴰ ⴰⵏⵊⴷⵉ, ⴰⴷ ⵜⴰⵏⵏⴰⵢⴷ ⵍⵃⵓⵙⵉⵎⴰ ⴳ ⵓⵏⴱⴷⵓ

ⴷⵉⴳⵙ ⵍⵀⵏⴰ, ⴷⵉⴳⵙ ⵜⴰⵣⴷⴳⵉ

ⵍⵃⵓⵙⵉⵎⴰ, ⵓⵔ ⵖⴰⵔⵙ ⴰⵏⴰⵡ, ⴰ ⴰⵏⵊⴷⵉ.

ⵜⴰⵣⴷⴳⵉ ⴰ ⴰⵃⵏⵊⵉⵔ

ⵙⵙⵉⵔⴷ ⵉⴼⴰⵙⵙⵏ, ⵙⵙⵉⵔⴷ ⵉⵎⵉ, ⴰ ⴰⵃⵏⵊⵉⵔ

ⵣⴷⴰⵜ ⵏ ⴽⵓ ⵜⵉⵔⵎⵜ, ⵉⵖ ⵜⵔⵉⴷ ⵜⴰⵣⴷⴳⵉ

ⵙⵙⵉⵔⴷ ⵜⵓⵖⵎⴰⵙ ⵏⵏⴽ, ⴰⴷ ⵓⵔ ⵜⵀⵡⵓⵎ

ⴹⴰⵕⵜ ⵏ ⵡⵓⵜⵛⵉ, ⵎⵉⵎⵛ ⴳⴰⵏ

ⵙⵙⵉⵔⴷ ⵜⴰⴼⴳⴳⴰ ⵏⵏⴽ, ⴰ ⴰⵃⵏⵊⵉⵔ

ⵎⴰⵔ ⴰⴷⵡⴰⵙ ⵏⵏⴽ, ⴰⴷ ⵉⵖⵓⴷⵓ, ⴰ ⴰⵃⵏⵊⵉⵔ

ⵓⵔ ⵜⵜⵉⵙⵉⵏⴷ ⵛⴰ ⵏ ⵡⴰⵟⵟⴰⵏ, ⵎⵉⵎⵛ ⴳⴰⵏ

ⵙⵙⵉⵔⴷ ⵉⵄⴱⴰⵏⵏ ⵙ ⵡⴰⵎⴰⵏ ⴷ ⵓⵙⵔⵔⴰⴷ, ⴰⴷ ⵓⵔ ⵜⵜⵀⵡⵓⴷ

ⵜⵜⴳⴳⴰ ⵜⵓⵏⵏⵓⵏⵜ, ⵣⵉⵣⴷⵉⴳ ⵜⵓⵏⴳⵉⵎⵜ ⵏⵏⴽ, ⴰ ⴰⵃⵏⵊⵉⵔ

ⴼⵔⵔⴳ ⵉ ⴰⵔⵔⵉⵎⵜ ⵏⵏⴽ ⵙⴳ ⵡⴰⵟⵟⴰⵏ, ⴰ ⴰⵃⵏⵊⵉⵔ

ⵀⴰⵏ ⴰⵔⴰⵢ ⵢⵓⴼ ⴰⵙⵙⵓⵊⵉ, ⵏⵏⴰⵏ ⵜ ⵡⵉⵏⵏⴰ ⵉⵣⵡⴰⵔⵏ

ⵜⵓⵏⴳⵉⵎⵜ ⵉⵖⵓⴷⴰⵏ, ⴳ ⵓⴷⵡⴰⵙ ⵉⵛⵏⴰⵏ, ⴰ ⴰⵃⵏⵊⵉⵔ

ⴰⴷ ⵓⵔ ⵜⵜⵀⵡⵓ...ⴰⴷ ⵓⵔ ⵜⵜⵀⵡⵓ, ⴰ ⴰⵃⵏⵊⵉⵔ

ⴳ ⵜⵉⵖⴰⵡⵙⵉⵡⵉⵏ ⴰⴷ ⴰⴽⴽⵯ, ⴰ ⴰⵃⵏⵊⵉⵔ

ⵉⵖ ⵜⵔⵉⴷ ⵜⴰⵣⴷⴳⵉ ⵏ ⵓⴷⵡⴰⵙ ⵏⵏⴽ, ⴰ ⴰⵃⵏⵊⵉⵔ.

ⵜⵜⵉⵍⵉⴼⵓⵏ ⵏ ⵓⴼⵓⵙ

ⵜⵜⵉⵍⵉⴼⵓⵏ ⵓⴼⵓⵙ, ⵢⴰⵏ ⵉⵎⵉⵙ ⴰⵢ ⴷ ⴳⴰⵏ

ⵖⴰⵔⵙ ⴰⴷⴷⵓⵔ, ⴳ ⵓⵎⵙⴰⵡⴰⴹ ⵉⵏⴳⵔ ⴰⵖ

ⵡⴰⵅⵅⴰ ⵏⵏ ⵉⵍⵍⴰ ⵓⴼⴳⴰⵏ ⴰⴼⵍⵍⴰ ⵏⵏⵓⵏ, ⴰ ⵉⴷⵓⵔⴰⵔ

ⴰⴷ ⴰⵙ ⵏⵙⵉⵡⵍ, ⵉⵏⵉⵏ ⴰⵖ ⴷ ⵎⴰⴳ ⵊⵕⴰⵏ

ⵏⵎⵙⴰⵡⴰⴹ ⵡⴰⵅⵅⴰ ⵢⴰⴳⴳⵓⴳ ⵓⵎⵛⴰⵏ, ⴰⵎⵎⵉ ⵖⵓⵔⵖ ⴷ ⵉⴷⴷ.

ⵡⴰⵅⵅⴰ ⵉⵏⴹⵓ ⵓⴼⴳⴰⵏ ⵉⵍⴰⵍⵏ, ⵢⴰⴳⴳⵓⴳ ⵓⵎⵛⴰⵏ ⵏⵏⴰ ⴳ ⵏⵏ ⵣⴷⵖⵏ

ⵍⵍⴰ ⵏⵜⵎⵙⴰⵡⴰⴹ, ⵎⵖⴰⵔ ⵍⵍⴰⵏ ⵉⵍⴰⵍⵏ ⵉⵏⴳⵔ ⴰⵖ

ⵜⵜⵉⵍⵉⴼⵓⵏ ⵏ ⵓⴼⵓⵙ, ⵢⴰⵏ ⵉⵎⵉⵙ ⴰⵢ ⴷ ⵜⴳⵉⴷ

ⵢⵓⵙⵉ ⴽ ⵓⵎⵥⵥⵢⴰⵏ ⴷ ⵓⵅⴰⵜⴰⵔ, ⵓⵔ ⴷⴰ ⵜⵜⵀⵡⵓⵏ

ⵜⵜⵉⵍⵉⴼⵓⵏ ⵏ ⵓⴼⵓⵙ, ⵢⴰⵏ ⵉⵎⵉⵙ ⴰⵢ ⴷ ⵜⴳⵉⴷ

ⵜⵓⵙⵉ ⴽ ⵜⵎⵖⴰⵔⵜ ⴷ ⵓⵔⴳⴰⵣ, ⴰⵡⴷ ⵏⵉⵜⵏⵉ, ⵓⵙⴰⵔ ⴷⵉⴽ ⵀⵡⵉⵏ

ⵜⵜⵉⵍⵉⴼⵓⵏ ⵏ ⵓⴼⵓⵙ, ⵍⵍⵉⴳ ⵖⵓⵔⴽ ⴰⵜⵉⴳ ⴰⵎⵇⵇⵔⴰⵏ

ⴳ ⵓⵎⵙⴰⵡⴰⴹ ⵉⵏⴳⵔ ⴰⵖ.

ⴰⵄⵔⵉ ⵏⵏⵖ !

ⴰⵄⵔⵉ ⵏⵏⵖ !
ⵙ ⵍⵎⵖⵔⵉⴱ, ⵜⴰⵎⴰⵣⵉⵔⵜ ⵏⵏⵖ,

ⵏⵍⵓⵍⴰ ⴷⵉⴳⵙ, ⵏⴳⵎ ⴷⵉⴳⵙ, ⵏⵣⴷⵖ ⴷⵉⴳⵙ
ⴰⵄⵔⵉ ⵏⵏⵖ !

ⵉⵍⵍⴰ ⴷⵉⴳⵙ ⵍⵀⵏⴰ, ⵓⵔ ⴷⵉⴳⵙ ⵉⵎⵏⵖⴰⵏ
ⴰⵄⵔⵉ ⵏⵏⵖ !

ⵜⵓⵍⵉ ⴷ ⵜⵉⴼⴰⵡⵜ, ⴷⴷⴰⵏⵜ ⵜⵉⵍⵍⴰⵙ
ⵏⵎⵢⴰⵏⵏⴰⵢ ⵉⵏⴳⵔ ⴰⵖ, ⵉⵕⵥⴰ ⵓⵎⴷⴷⵓⵔⵔⵓⵢ

ⴰⵄⵔⵉ ⵏⵏⵖ !
ⵙ ⵓⴳⵍⵍⵉⴷ ⵏⵏⵖ, ⵉⴳⴰ ⴰⵖ ⵛⵉⴳⴰⵏ ⵏ ⵜⵡⵓⵔⵉⵡⵉⵏ,

ⵢⵉⵡⴹ ⵍⵅⵉⵔ ⵉⴳⵏⵏⴰ
ⴰⵄⵔⵉ ⵏⵏⵖ

ⴽⵓ ⵢⴰⵏ ⴷⴰ ⵉⵙⵙⴰⵔⴰ ⵙ ⵜⵍⴻⵍⵍⵉ, ⵓⵔ ⵉⴽⴽⵉ ⵓⵃⵔⵔⴰⵥ,
ⴷⴷⵓ ⵙ ⴰⴷⵖⴰⵔ ⵏⵏⴰ ⵜⵔⵉⴷ, ⴳ ⵓⵣⵎⵣ ⵏⵏⴰ ⵜⵔⵉⴷ

ⴰⵄⵔⵉ ⵏⵏⵖ !
ⵉⵄⴰⵢⴷ ⵍⵅⵉⵔ ⵉⴼⴰⵙⵙⵏ ⵉ ⵔⴱⴱⵉ
ⵉⵙⵏⴳⴰ, ⵓⵔ ⵖⵓⵔⵙⵏ ⵎⴰ ⵢ ⴷ ⵜⵜⴳⴰⵏ

ⴰⵄⵔⵉ ⵏⵏⵖ !
ⵔⴱⴱⵉ ⴷⴰ ⵢⴰⴽⴽⴰ, ⴰⵔ ⵉⵜⵜⴽⴽⵙ

ⵡⴰⵅⵅⴰ, ⵓⵔ ⵜⵔⵉⵎ ⴰ ⵉⵙⵏⴳⴰ
ⴰⵄⵔⵉ ⵏⵏⵖ !

ⵍⵎⵓⵜ, ⵓⵔ ⵜⵙⵙⵉⵏ ⵃⵎⴰⴷ ⵓⵍⴰ ⴽⴰⵔⵉⵎ
ⵓⵏⵏⴰ ⵎⵉ ⴷ ⵢⵉⵡⴹ ⵡⴰⵙⵙ ⵏⵏⵙ, ⵢⴰⴼⵓⴹ

ⴰⵄⵔⵉ ⵏⵏⵖ !
ⵍⵎⵓⵜ, ⵓⵔ ⴷⴰ ⵜⵜⴰⵎⵥ ⵉⵇⵇⴰⵕⵉⴹⵏ

ⴷⴰ ⵜⵜⴰⵡⵉ ⴰⵎⵣⵍⵓⴹ, ⴷ ⴱⵓ ⵉⴷⵔⵉⵎⵏ
ⵜⵃⴹⴰ ⴰⵣⵎⵣ, ⵓⵔ ⴷⴰ ⵜⵜⵀⵡⵓ

ⴰⵄⵔⵉ ⵏⵏⵖ...ⴰⵄⵔⵉ ⵏⵏⵖ...!

ⵙ ⵓⵢⵏⵏⴰ ⴰⵖ ⵉⴼⴽⴰ ⵕⴱⴱⵉ.

ⴰⵙⵍⵎⴰⴷ ⵏ ⵜⵎⴰⵣⵉⵖⵜ

ⴰ ⴰⵙⵍⵎⴰⴷ ⵏ ⵜⵎⴰⵣⵉⵖⵜ,

ⴰ ⴰⵙⴰⴼⵓ ⵏ ⵜⵎⴰⵣⵉⵖⵜ ⴷ ⵜⵎⴰⵣⵉⵔⵜ

ⴰⵡⵙ ⵉⵢⵉ ⵄⴰⴼⴰⴽ, ⴰ ⴰⵙⵍⵎⴰⴷ ⵏ ⵜⵎⴰⵣⵉⵖⵜ

ⵔⵉⵖ ⴰⴷ ⵍⵎⴷⵖ ⵜⴰⵎⴰⵣⵉⵖⵜ

ⵔⵉⵖ ⴰⴷ ⴰⵔⵉⵖ ⵙ ⵉⵙⴽⴽⵉⵍⵏ ⵏ ⵜⴼⵉⵏⴰⵖ

ⴳ ⵓⵥⵕⵓ, ⵔⵉⵖ ⴰⴷ ⴰⵔⵉⵖ ⴰⵙⴽⴽⵉⵍ ‘ⵢⴰⵜ’ ⴷ ⵓⵙⴽⴽⵉⵍ ‘ⵢⴰ’

ⴳ ⵜⴼⵍⵡⵉⵜ, ⵔⵉⵖ ⴰⴷ ⴰⵔⵉⵖ ⴰⵙⴽⴽⵉⵍ ‘ⵢⴰⵎ’ ⴷ ⵓⵙⴽⴽⵉⵍ ‘ⵢⴰ’

ⴳ ⵡⴰⵍⵓⴳ ⵉⵏⵓ, ⵔⵉⵖ ⴰⴷ ⴰⵔⵉⵖ ⴰⵙⴽⴽⵉⵍ ‘ⵢⴰⵣ’ ⴷ ⵓⵙⴽⴽⵉⵍ ‘ⵢⵉ’

ⴳ ⵎⴰⵜⵜⴰ ⵓⴷⵖⴰⵔ, ⵔⵉⵖ ⴰⴷ ⴰⵔⵉⵖ ⴰⵙⴽⴽⵉⵍ ‘ⵢⴰⵖ’ ⴷ ⵓⵙⴽⴽⵉⵍ ‘ⵢⴰⵜ’

ⴳ ⵡⵓⵍ ⵉⵏⵓ, ⵔⵉⵖ ⴰⴷ ⴰⵔⵉⵖ ⵜⴰⵎⴰⵣⵉⵖⵜ

ⵙ ⵜⵍⴻⵍⵍⵉ, ⵔⵉⵖ ⴰⴷ ⵙⵉⵡⵍⵖ ⵙ ⵜⵎⴰⵣⵉⵖⵜ,

ⵎⵉⵏⵣⵉ ⵏⴽⴽⵉⵏ, ⴷ ⴰⵎⴰⵣⵉⵖ

ⵛⴽⴽ, ⴷ ⴰⵙⵍⵎⴰⴷ ⵏ ⵜⵎⴰⵣⵉⵖⵜ

ⵉⵡⴰ ⴰⵡⵙ ⵉⵢⵉ ⵄⴰⴼⴰⴽ, ⴰ ⴰⵙⵍⵎⴰⴷ ⵏ ⵜⵎⴰⵣⵉⵖⵜ,

ⴰ ⴰⵙⴰⴼⵓ ⵏ ⵜⵎⴰⵣⵉⵖⵜ ⴷ ⵜⵎⴰⵣⵉⵔⵜ.

ⵜⴰⵏⵎⵎⵉⵔⵜ

ⵜⴰⵏⵎⵎⵉⵔⵜ

ⵉ ⴽⵓ ⵎⴰ ⵢ ⴷ ⵢⵓⵥⴹⵏ ⴰⴼⵓⵙ ⵏⵏⵙ,

ⴰⴷ ⵢⴰⵡⵙ ⵜⴰⵎⴰⵣⵉⵖⵜ, ⴰⴷ ⴷⵉ ⵜⴼⴼⵖ

ⵙⴳ ⵡⴰⴱⵓⴹ ⵏ ⵡⴰⵏⵓ, ⵎⴰⵔ ⴰⴷ

ⵜⵙⵉⴳⴳ ⵖⵉⴼ ⵉⴼⴳⴰⵏ ⵏ ⵓⵎⴰⴹⴰⵍ,

ⵙ ⵓⵎⴰⵜⴰ, ⴰⵎ ⵜⴰⴼⵓⴽⵜ

ⵜⴰⵏⵎⵎⵉⵔⵜ

ⵉ ⴽⵓ ⵎⴰ ⵢ ⴷ ⵉⵚⴰⵎⵃⵏ ⴳ ⵡⴰⴽⵓⴷ ⵏⵏⵙ,

ⴷ ⵉⵅⴼ ⵏⵏⵙ, ⵎⴰⵔ ⴰⴷ ⵜⴰⵎⵥ

ⵜⵎⴰⵣⵉⵖⵜ ⴰⴱⵔⵉⴷ, ⵡⴰⵅⵅⴰ ⵖⵉⴼⵙ

ⵉⵛⵇⵇⴰ ⵏⵜⵜⴰ ⵓⴱⵔⵉⴷ

ⵜⴰⵏⵎⵎⵉⵔⵜ

ⵉ ⴽⵓ ⵎⴰ ⵢ ⴷ ⵢⵓⵎⵥⵏ ⴰⴼⵓⵙ ⵉ

ⵜⵎⴰⵣⵉⵖⵜ, ⴰ ⵜⵏⴽⵔ ⴰ ⵜⵙⵙⴰⵔⴰ

ⵙ ⵜⵍⴻⵍⵍⵉ, ⴱⵍⴰ ⴰⵃⵔⵔⴰⵣ

ⵜⴰⵏⵎⵎⵉⵔⵜ

ⵉ ⴽⵓ ⵎⴰ ⵢ ⴷ ⵢⵉⵡⵉⵏ ⵉⴹⴰⵏ ⴷ

ⵡⵓⵙⵙⴰⵏ, ⴳ ⵓⵣⴰⵍ ⴷ ⵓⵚⵎⵎⵉⴹ,

ⵎⴰⵔ ⴰⴷ ⵢⴰⵍⵉ ⵓⵛⵏⵢⴰⵍ ⵏ ⵜⵎⴰⵣⵉⵖⵜ

ⵜⴰⵏⵎⵎⵉⵔⵜ

ⵉ ⴽⵓ ⵎⴰ ⴳ ⵜⵍⵍⴰ ⵜⴰⵢⵔⵉ ⵏ ⵓⴼⴳⴰⵏ,

ⴰⵎⴰⵣⵉⵖ ⴷ ⵡⴰⵄⵔⴰⴱ, ⴽⵓⵍⵛⵉ

ⵢⴰⵏ ⴰⵢ ⴷ ⴳⴰⵏ, ⴳ ⵡⴰⴷⴷⵓⵔ ⴷ ⵉⵣⵔⴼⴰⵏ

ⵉⵎⵎⴰ, ⵜⵜⵓⵖ ⵓⵔ ⴰⵎ ⵏⵏⵉⵖ

ⵉⵎⵎⴰ, ⵜⵜⵓⵖ ⵓⵔ ⴰⵎ ⵏⵏⵉⵖ:

ⵉⵙ ⵜⴽⴽⵙ ⵜⵙⵍⵉⵜ ⵉ ⵡⵓⴷⵎ ⵏⵏⵙ, ⵉⵜⵜⵢⴰⴽⵙ ⴰⵙ ⵓⵄⴱⵔⵓⵇⵇ,

ⵜⵓⵍⵉ ⴷ ⵜⵉⴼⴰⵡⵜ, ⴷⴷⴰⵏⵜ ⵜⵉⵍⵍⴰⵙ

ⵉⵎⵎⴰ, ⵜⵜⵓⵖ ⵓⵔ ⴰⵎ ⵏⵏⵉⵖ:

ⵉⵙ ⴰⵙ ⵉⵥⵉⵍ ⵡⵓⴷⵎ, ⵉⴱⴰⵢⵄ ⴰⵙ ⵓⵎⴰⵜⴰ, ⵉⵜⵜⵓⴳ

ⴰⵙ ⵍⴼⴰⵍⵍ ⵙ ⵓⵃⵉⴷⵓⵙ ⴷ ⵡⴰⵍⵍⵓⵏ

ⵉⵎⵎⴰ, ⵜⵜⵓⵖ ⵓⵔ ⴰⵎ ⵏⵏⵉⵖ:

ⵉⵙ ⵖⵓⵔⵙ ⵜⵉⴷⴷⵉ ⵉⵥⵉⵍⵏ, ⴷⴰ ⵜⵙⴰⴳⴰ ⵉⵥⵕⵉ,

ⵉⵙⵖⵕⵜ ⴰⵙ ⵓⵎⵥⵥⵢⴰⵏ ⴷ ⵓⵅⴰⵜⴰⵔ

ⵉⵎⵎⴰ, ⵜⵜⵓⵖ ⵓⵔ ⴰⵎ ⵏⵏⵉⵖ:

ⵉⴷ ⴽⵓⵍⵛⵉ ⵉⵏⵏⴰ ⴰⵙ: ⵉⵣⵡⴰⵔ ⴰⵎ ⵕⴱⴱⵉ, ⴰ ⵜⴰⴼⵓⴽⵜ

ⵕⴱⴱⵉ, ⴰⴷ ⴽⵎ ⵉⵙⵙⴳⵎ, ⵉⵙⵖⵓⴷⵓ ⵍⵃⴰⵍ, ⵉⵀⵏⵏⴰ ⵛⵎ

ⵖⵓⵔ ⴰⵢⵜ ⵓⵅⴰⵎ ⵏⵏⵎ

ⵉⵎⵎⴰ, ⵜⵜⵓⵖ ⵓⵔ ⴰⵎ ⵏⵏⵉⵖ:

ⵉⵙ ⴰⵙⵏ ⵜⵏⵏⴰ : ⵏⴽⴽ ⵀⴰⵢⵉ ⴷⴰ, ⵏⴽⴽ ⴷ ⵍⵄⴰⵕ ⵏⵏⵓⵏ,

ⴼⵔⴳⴰⵜ ⵉⵢⵉ, ⵏⵏⴽ ⵣⵣⵉⵏ ⵏⵏⵓⵏ, ⵏⴽⴽ ⵜⴰⵎⴰⵣⵉⵖⵜ ⵏⵏⵓⵏ,

ⵜⵉⵟⵟ ⵏⵏⵓⵏ, ⴽⵓ ⵢⴰⵏ ⵉⵃⴹⵓ ⵜⵉⵟⵟ ⵏⵏⵙ, ⵉⵎⴰ ⵢ

ⴷ ⵉⵖⵉⵏ ⴰⴷ ⵉⵄⵎⵓ ⵜⵉⵟⵟ ⵏⵏⵙ !

ⵉⵎⴰⵔⴰⵡⵏ ⵉⵏⵓ

ⵉⵎⵎⴰ ⴷ ⴱⴰⴱⴰ, ⵏⵉⵜⵏⵉ ⴷ ⵉⵎⴰⵔⴰⵡⵏ ⵉⵏⵓ

ⵉⵎⵎⴰ ⴷ ⴱⴰⴱⴰ, ⵏⵉⵜⵏⵉ ⴷ ⵜⵓⴷⵔⵜ ⵉⵏⵓ

ⵉⵎⵎⴰ ⴷ ⴱⴰⴱⴰ, ⵏⵉⵜⵏⵉ ⴰⵢ ⴷ ⵖⵓⵔⵉ

ⵃⴹⵓ ⵉⵢⵉ ⵜⵏ ⴰ ⵕⴱⴱⵉ, ⵏⵉⵜⵏⵉ ⴷ ⵜⴰⵙⴰ ⵏ ⵡⵓⵍ ⵉⵏⵓ

ⵓⵔ ⴷⴰ ⴳⴳⴰⵏⵏ, ⵖⴰⵙ ⵎⵛ ⴳⵏⵉⵖ

ⵓⵔ ⴷⴰ ⵜⵜⴹⵚⴰⵏ, ⵖⴰⵙ ⵎⵛ ⴹⵚⵉⵖ

ⴷⴰ ⵜⵜⴻⵜⵜⵛⴰⵖ, ⵎⵖⴰⵔ ⵍⵍⵓⵥⵏ, ⵏⵉⵜⵏⵉ

ⵏⵛⵛ, ⴷ ⴰⵎⵣⵡⴰⵔⵓ, ⵏⵉⵜⵏⵉ ⴷ ⵉⵎⴳⴳⵓⵔⴰ

ⵡⴰⵅⵅⴰ ⵉⵥⵥⴰⵢ ⵡⴰⴳⴳⵯⴰ, ⵓⵙⵉⵏ ⵜ ⵖⵉⴼⵉ

ⴰⴷ ⴰⴽ ⵉⵏⵉⵖ ⵉⵊⵊ ⵏ ⵡⴰⵡⴰⵍ, ⴰ ⴰⵃⴼⵉⵔ

ⵖⴰⵔⵙ ⴰⵜⵉⴳ ⴷ ⴰⵎⵇⵇⵕⴰⵏ, ⵙⵙⴼⵍⴷ ⴰⵙ, ⵔⴰⵔ ⵜⴰⵢⵏⵉⵜ,

ⵡⵇⵇⵔ ⵉⵎⴰⵔⴰⵡⵏ ⵏⵏⴽ

ⵏⵉⵜⵏⵉ, ⴷ ⵜⵉⵔⵙⴰⵍ ⵏ ⵓⵅⴰⵎ ⵏⵏⴽ

ⴰⴷ ⵓⵔ ⵜⵜⴳⴳ ⴰⵢⵏⵏⴰ ⵓⵔ ⵔⵉⵏ

ⵜⵜⵉⵏⵉ ⴰⵙⵏ: ⵢⵢⵀ, ⵓⵔ ⵉⵍⵍⵉ ⵖⴰⵙ ⴰⵢⵏⵏⴰ ⵜⵏⵏⴰⵎ

ⵙⵙⵓⴷⵎ ⴰⴼⵓⵙ ⵉ ⴱⴰⴱⴰⴽ, ⵙⵙⵓⴷⵎ ⴰⴼⵓⵙ ⵉ ⵉⵎⵎⴰⴽ

ⵏⵉⵜⵏⵉ, ⴷ ⵓⴼⵔⴰⴳ ⵏⵏⴽ, ⵏⵉⵜⵏⵉ, ⴷ ⵜⵉⵟⵟ ⵏⵏⴽ

ⵏⵉⵜⵏⵉ, ⴷ ⵜⵉⵔⵙⴰⵍ ⵏ ⵓⵅⴰⵎ ⵏⵏⴽ

ⵉⵏⵏⴰ ⵜ ⵕⴱⴱⵉ, ⴳ ⵡⴰⵡⴰⵍ ⵏⵏⵙ ⵉⵄⵣⵣⴰⵏ.

ⵜⵉⴼⴰⵡⵉⵏ

ⵜⵉⴼⴰⵡⵉⵏ
ⴰ ⵜⴰⵎⴰⵣⵉⵖⵜ, ⵜⵓⵜⵍⴰⵢⵜ ⵏⵏⴰ ⵖⵓⵔⵉ ⵉⵄⵣⵣⴰⵏ

ⵜⵉⴼⴰⵡⵉⵏ
ⴰ ⴰⵙⵍⵎⴰⴷ, ⵜⵓⵡⵙⴷ ⵉⵢⵉ ⴰⴷ ⴰⵎⵥⵖ ⴰⵖⴰⵏⵉⴱ ⵉⵏⴳⵔ ⵉⴹⵓⴹⴰⵏ

ⵜⵉⴼⴰⵡⵉⵏ
ⴰ ⴰⵎⴽⵔⴰⵣ, ⴱⴰⴱⴰⵜⵏⵖ, ⴰⵢ ⴷ ⵜⴳⵉⴷ

ⵜⵉⴼⴰⵡⵉⵏ
ⴰ ⴰⵎⴽⵙⴰ, ⵜⵃⴹⵉⴹ ⵓⵍⵍⵉ ⵙⴳ ⵡⵓⵛⵛⴰⵏⵏ ⵉⵖⴹⴹⴰⵕⵏ

ⵜⵉⴼⴰⵡⵉⵏ
ⴰ ⴰⵏⵍⵎⴰⴷ, ⴰⵕⴰⵃ ⵉⴷ ⵖⵔ ⵜⵉⵏⵎⵍ, ⴰⴷ
ⵜⵍⵎⴷⴷ ⵜⵓⵜⵍⴰⵢⵜ ⵏⵏⵓⵏ, ⵜⴰⵎⴰⵣⵉⵖⵜ

ⵜⵉⴼⴰⵡⵉⵏ
ⴰ ⴰⵎⵥⵍⵓⴹ, ⵉⵅⵓⴱ ⴰⴽ ⵡⴰⴹⵓ, ⵎⴰⵔ ⴰⴷ

ⵜⵙⵙⴳⵎⴷ ⵉⵃⵏⵊⵉⵔⵏ ⵉⵎⵥⵥⵢⴰⵏⵏ, ⵓⵔ ⴷⴰ ⵜⵜⵀⵡⵓⴷ
ⵜⵉⴼⴰⵡⵉⵏ

ⴰ ⵎⴰ ⵢ ⴷ ⵉⵙⵙⴳⵎⴰⵏ ⵛⴰ ⵏ ⵓⴳⵓⵊⵉⵍ, ⵉⴳ ⵜ ⴷ ⵎⴻⵎⵎⵉⵙ,
ⵡⴰⵅⵅⴰ ⵓⵔ ⵜ ⵢⵓⵔⵉⵡ, ⵡⵉⵏⵙ ⴰⵢ ⴷ ⴳⴰⵏ

ⵜⵉⴼⴰⵡⵉⵏ
ⴰ ⴰⵎⵙⴰⵙⴼⵔ, ⴷⴰ ⵜⵙⵙⵓⵊⵉⴷⴷ ⵉⵎⵓⴹⴰⵏ, ⵜⴰⵙⴰ ⵏⵏⵓⵏ ⴰⵢ ⴷ ⴳⴰⵏ

ⵜⵉⴼⴰⵡⵉⵏ
ⴰ ⴰⵏⴱⴹⵉ, ⵏⵏⴰ ⴷⴰ ⵉⴱⵟⵟⵓⵏ ⵉⵏⴳⵔ ⵉⵡⴷⴰⵏ,

ⵜⵡⵛⴷ ⴰⵣⵔⴼ, ⵉ ⵓⵏⵏⴰ ⵜ ⵉⵙⵙⴰⵀⵍⴰⵏ, ⵡⵉⵏⵙ ⴰⵢ ⴷ ⴳⴰⵏ
ⵜⵉⴼⴰⵡⵉⵏ

ⴰ ⴰⵎⵙⵜⴰⵏ, ⵏⵏⴰ ⴷⴰ ⵉⴼⵔⵔⴳⵏ ⵉ ⵉⵣⵔⴼⴰⵏ ⵏ ⵓⴼⴳⴰⵏ,
ⵓⵔ ⴷⴰ ⵜⵜⵀⵡⵓⵏ

ⵜⵉⴼⴰⵡⵉⵏ, ⵉ ⵡⵉⴷ ⴰⴽⴽⵯ
ⵜⵉⴼⴰⵡⵉⵏ, ⵉ ⵎⴰ ⵢ ⴷ ⵓⵔ ⵏⵏⵉⵖ,

ⴽⵓ ⵢⴰⵏ ⵖⴰⵔⵙ ⵜⵉⵣⵉ ⵏⵏⵙ
ⴽⵓ ⵢⴰⵏ ⵖⴰⵔⵙ ⵜⴰⵡⵓⵔⵉ ⵏⵏⵙ,

ⵓⵔ ⴷⴰ ⵜⵀⵡⵓⵏ...ⵓⵔ ⴷⴰ ⵜⵜⵀⵡⵓⵏ...



 19 

ⵔⵉⵖ ⵜⵉⵍⴻⵍⵍⵉ

ⵔⵉⵖ ⵜⵉⵍⴻⵍⵍⵉ

ⵔⵉⵖ ⴰⴷ ⴳⵖ ⴰⵎ ⵓⵊⴹⵉⴹ, ⵏⵏⴰ ⵉⵜⵜⴰⴼⵔⴰⵡⵏ

ⵙⴳ ⵓⵙⴽⵍⵓ ⵖⵔ ⵡⴰⵢⵢⴰⴹ, ⴰⵔ ⵉⵜⵜⵉⵏⵉ ⵉⵣⵍⴰⵏ ⵏ ⵜⵓⴷⵔⵜ

ⵔⵉⵖ ⵜⵉⵍⴻⵍⵍⵉ

ⵔⵉⵖ ⴰⴷ ⵙⵉⵡⵍⵖ ⵙ ⵜⵓⵜⵍⴰⵢⵜ, ⵏⵏⴰ

ⵙ ⴷⴰ ⵉⵙⴰⵡⴰⵍ ⴱⴰⴱⴰ ⴷ ⵉⵎⵎⴰ

ⵔⵉⵖ ⵜⵉⵍⴻⵍⵍⵉ

ⵔⵉⵖ ⴰⴷ ⴳⵖ ⴰⵎ ⵢⵉⵣⵎ, ⴷⴰ ⵉⵙⵙⴰⵔⴰ ⴳ ⵜⴰⴳⴰⵏⵜ,

ⴰⵔ ⵉⵜⵜⴻⵜⵜⴰ ⵉⵎⵓⴷⴰⵔ

ⵔⵉⵖ ⵜⵉⵍⴻⵍⵍⵉ

ⵔⵉⵖ ⴰⴷ ⴳⵖ ⴰⵎ ⵢⵉⵏⵙⵉ, ⵓⵔ ⴷⵊⵉⵏ ⵉⵜⵜⵓⵛⵎⵎⵉⵜ

ⵔⵉⵖ ⵜⵉⵍⴻⵍⵍⵉ

ⵔⵉⵖ ⴰⴷ ⴳⵖ ⴰⵎ ⵍⴱⴰⵣ, ⴳⴳⵯⴷⵏ ⴰⵙ

ⴰⴽⴽⵯ ⵉⵊⴹⴰⴹ ⵏ ⵓⵎⴰⴹⴰⵍ

ⵔⵉⵖ ⵜⵉⵍⴻⵍⵍⵉ

ⵔⵉⵖ ⴰⴷ ⴰⵔⵉⵖ ⵙ ⵉⵙⴽⴽⵉⵍⵏ ⵏ ⵜⴼⵉⵏⴰⵖ,

ⴳ ⵎⴰⵜⵜⴰ ⵓⴷⵖⴰⵔ

ⵔⵉⵖ ⵜⵉⵍⴻⵍⵍⵉ

ⵔⵉⵖ ⴰⴷ ⴰⵡⵍⵖ, ⵓⵏⵏⴰ ⵢⵉ ⵉⵔⴰ ⵡⵓⵍ

ⵔⵉⵖ ⵜⵉⵍⴻⵍⵍⵉ

ⵔⵉⵖ ⴰⴷ ⴳⵏⵖ, ⵏⴽⵔⵖ ⴷ, ⴳ ⵓⵣⵎⵣ ⵏⵏⴰ ⵔⵉⵖ

ⵔⵉⵖ ⵜⵉⵍⴻⵍⵍⵉ

ⵔⵉⵖ ⴰⴷ ⵙⵙⴰⵔⴰⵖ ⵜⵉⵎⵉⵣⴰⵔ ⵏ ⵓⵎⴰⴹⴰⵍ

ⵔⵉⵖ ⵜⵉⵍⴻⵍⵍⵉ

ⵔⵉⵖ ⵜⵉⵍⴻⵍⵍⵉ

ⵓⵔ ⵔⵉⵖ, ⴰⴷ ⴳⵖ ⴰⵏⴽⵔⴰⴼ.

ⴰⴳⵓⵊⵉⵍ

ⴰ ⵕⴱⴱⵉ, ⴽⴽⴰⵙ ⴷ ⵜⴰⵙⴳⴰ, ⵉ ⵢⴰⵏ ⵓⴳⵓⵊⵉⵍ,

ⵜⵎⵎⵓⵜ ⴰⵙ ⵉⵎⵎⴰⵙ

ⴰ ⵕⴱⴱⵉ, ⴽⴽⴰⵙ ⴷ ⵜⴰⵙⴳⴰ, ⵉ ⵢⴰⵏ ⵓⴳⵓⵊⵉⵍ,

ⵢⵓⵍⵙ ⴱⴰⴱⴰⵙ ⵉⵡⵍ

ⵜⴷⴷⴰ ⵜⵏⵏⴰ ⵜ ⵢⵓⵔⵓⵏ, ⵜⵙⵙⴳⵎ ⵜ

ⵜⴷⴷⵓ ⴷ ⵜⵏⵏⴰ ⵓⵔ ⵜ ⵢⵉⵔⵉⵡⵏ, ⵓⵔ ⴷⵉⴳⵙ ⵜⴰⵙⴰ ⵏⵏⵙ.

ⵜⴷⴷⴰ ⵜⵏⵏⴰ ⵓⵔ ⵉⵜⴻⵜⵜⴰⵏ, ⴰⵔ ⴷ ⵉⵜⵜⵛ

ⵜⴷⴷⵓ ⴷ ⵜⵏⵏⴰ ⵉⵜⵜⵛⵛⴰⵏ, ⵜⴰⴷⵊ ⵜ ⵉⵍⵍⵓⵥ

ⵜⴷⴷⴰ ⵜⵏⵏⴰ ⴰⵙ ⵢⴰⴽⴽⴰⵏ, ⵜⴽⵙⵙ ⵉ ⵉⵅⴼ ⵏⵏⵙ

ⵜⴷⴷⵓ ⴷ ⵜⵏⵏⴰ ⴰⵙ ⵉⵜⵜⴽⵙⵏ, ⵜⵡⵛ ⵉ ⵉⵅⴼ ⵏⵏⵙ

ⵜⴷⴷⴰ ⵜⵏⵏⴰ ⵓⵔ ⵉⴹⵚⵚⴰⵏ, ⵖⴰⵙ ⵎⵛ ⵉⴹⵚⴰ

ⵜⴷⴷⵓ ⴷ ⵜⵏⵏⴰ ⵓⵔ ⵉⴹⵚⵚⴰⵏ, ⵖⴰⵙ ⵎⵛ ⵖⵉⴼⵙ ⵜⴹⵚⴰ

ⴰ ⵕⴱⴱⵉ, ⴽⴽⴰⵙ ⴷ ⵜⴰⵙⴳⴰ, ⵉ ⵓⴳⵓⵊⵉⵍ

ⵓⵔ ⵖⵓⵔⵙ ⵖⴰⵙ ⵛⴽⴽ, ⴽⴽⴰⵙ ⴷ ⵜⴰⵙⴳⴰ

ⴰ ⵓⵏⵏⴰ, ⵓⵔ ⵢⵓⴳⵉⵔ ⵛⴰ, ⴰ ⴰⵅⴰⵜⴰⵔ.

ⵜⵓⵍⵉ ⴷ ⵜⵉⴼⴰⵡⵜ

ⵜⵓⵍⵉ ⴷ ⵜⵉⴼⴰⵡⵜ

ⵓⵔ ⵇⵇⵉⵎⵉⵏⵜ ⵜⵉⵍⵍⴰⵙ

ⵜⵓⵍⵉ ⴷ ⵜⵉⴼⴰⵡⵜ

ⴷⴷⴰⵏ ⵉⵏⵊⴷⴰ ⴳ ⵓⴱⵔⵉⴷ,

ⵓⵔ ⵜⵇⵇⵉⵎⵉ ⵜⵓⴳⵯⴷⴰ

ⵜⵓⵍⵉ ⴷ ⵜⵉⴼⴰⵡⵜ

ⵉⴷⴷⴰ ⵓⵎⴷⴷⵓⵔⵔⵓⵢ ⵉⵕⵥⴰ,

ⵉⴼⴼⵖ ⵓⵔ ⵉⵇⵇⵉⵎⵉ

ⵏⵓⵎⵣ ⵜⴰⵎⵓⵔⵜ, ⵙ ⵉⴼⴰⵙⵙⵏ ⵏⵏⵖ

ⵜⵓⵍⵉ ⴷ ⵜⵉⴼⴰⵡⵜ

ⵜⴰⵎⵓⵔⵜ, ⵜⵉⵏⵏⵖ ⴰⵢ ⴷ ⵜⴳⴰ

ⵜⴰⵡⵏⵏⴰⴹⵜ, ⵜⵉⵏⵏⵖ ⴰⵢ ⴷ ⵜⴳⴰ

ⵜⵓⵍⵉ ⴷ ⵜⵉⴼⴰⵡⵜ

ⵉⴼⵓⴽⴽ ⴰⴷ ⴰⵙ ⵏⴼⵔⵔⴳ ⵙ ⵓⵢⵏⵏⴰ ⵙ ⵏⵓⴼⴰ

ⵓⵔ ⵏⵕⵥⵥⴰ ⵉⵙⴽⵯⵍⴰ ⴷ ⵉⵎⵖⴰⵢⵏ

ⵓⵔ ⵏⴳⴳⴰⵔ ⴰⴼⵔⴰⴹ ⴳ ⵡⴰⵎⴰⵏ

ⵓⵔ ⵏⵏⵇⵇⴰ ⵉⵎⵓⴷⴰⵔ ⴷ ⵉⵊⴹⴰⴹ

ⵜⵓⵍⵉ ⴷ ⵜⵉⴼⴰⵡⵜ

ⴰⴼⴳⴰⵏ ⴱⵍⴰ ⵜⵓⴷⵔⵜ, ⵓⵔ ⵉⵍⵍⵉ

ⵜⵓⴷⵔⵜ ⴱⵍⴰ ⵜⴰⵡⵏⵏⴰⴹⵜ ⵉⵣⴷⴷⵉⴳⵏ, ⵓⵔ ⵜⵍⵍⵉ

ⵜⵓⵍⵉ ⴷ ⵜⵉⴼⴰⵡⵜ

ⴰⴼⴳⴰⵏ ⵙ ⵓⴷⵡⴰⵙ ⵉⵛⵏⴰⵏ

ⴱⵍⴰ ⵜⴰⵡⵏⵏⴰⴹⵜ ⵉⵣⴷⴷⵉⴳⵏ, ⵓⵔ ⵉⵍⵍⵉ

ⵜⵓⵍⵉ ⴷ ⵜⵉⴼⴰⵡⵜ

ⵜⵓⵍⵉ ⴷ ⵜⵉⴼⴰⵡⵜ

ⴰⵎⵥ ⴰⴼⵓⵙ ⵉ ⵓⵎⴰⵛ

ⴰⵎⵥ ⴰⴼⵓⵙ ⵉ ⵓⵎⴰⵛ

ⵢⴰⵎⵥ ⴰⴽ ⵜ, ⵎⵢⴰⵡⴰⵙⴰⵜ, ⴷⴷⵓⵢⴰⵜ ⵙ ⴷⴰⵜ

ⵜⵓⴷⵔⵜ ⵜⵛⵇⵇⴰ, ⵜⴳⴰ ⵜⵉⵙⵉⵡⴰⵏ

ⵡⴰⵔ ⵉⴼⴰⴷⴷⵏ, ⵉⵇⵇⵉⵎⴰ ⵏⵏ ⵉⵣⴷⴰⵔ

ⴰⵎⵥ ⴰⴼⵓⵙ ⵉ ⵓⵎⴰⵛ

ⵢⴰⵎⵥ ⴰⴽ ⵜ, ⵎⵢⴰⵡⴰⵙⴰⵜ, ⴷⴷⵓⵢⴰⵜ ⵙ ⴷⴰⵜ

ⴰⴱⵔⵉⴷ ⵏ ⵜⵓⴷⵔⵜ ⴷⵉⴳⵙ ⵉⵙⵏⴳⴰ,

ⵃⴹⴰⵏ ⵡⴰⵔ ⵉⴼⴰⴷⴷⵏ, ⵔⴰⵏ ⴰⴷ ⵜ ⵏⵖⵉⵏ.

ⴰⴱⵔⵉⴷ ⵏ ⵜⵓⴷⵔⵜ ⴷⵉⴳⵙ ⵉⵙⵏⵏⴰⵏⵏ, ⵓⵔ ⴷ ⵎⴰ

ⵢ ⴷ ⵉⵜⵜⴽⴽⵙ ⵢⴰⵏ ⵓⴼⵓⵙ, ⵜⴳⴳⵓⴷⵉⵎ ⴰ ⵉⵙⵏⵏⴰⵏⵏ !

ⴰⵎⵥ ⴰⴼⵓⵙ ⵉ ⵓⵎⴰⵛ

ⵢⴰⵎⵥ ⴰⴽ ⵜ, ⵎⵢⴰⵡⴰⵙⴰⵜ, ⴷⴷⵓⵢⴰⵜ ⵙ ⴷⴰⵜ

ⵎⴰⵔ ⴰⴷ ⵢⵉⵍⵉ ⵓⴼⴳⴰⵏ ⴳ ⵜⵓⵎⵔⵜ, ⵉⵀⵏⵏⴰ ⴰⴱⴷⴰ.

ⵉⵎⵎⵔ ⵡⵓⵍ ⵉ ⵛⴰ ⵏ ⵓⵎⵥⵍⵓⴹ, ⵎⵉⵎⵛ ⴳⴰⵏ

ⵉⵙ ⴰⵙ ⴷ ⵓⵎⵥⵏ ⴰⴼⵓⵙ ⴰⵢⵜⵎⴰⵙ

ⵏⵏⵉⵖ ⴰⴽ : ⴰⵎⵥ ⴰⴼⵓⵙ ⵉ ⵓⵎⴰⵛ

ⵢⴰⵎⵥ ⴰⴽ ⵜ, ⵎⵢⴰⵡⴰⵙⴰⵜ, ⴷⴷⵓⵢⴰⵜ ⵙ ⴷⴰⵜ

ⵀⴰ ⵜ ⵉⵏ, ⵉⵏⵏⴰ ⵜ ⵕⴱⴱⵉ ⴳ ⵡⴰⵡⴰⵍ ⵏⵏⵙ, ⵉⵄⵣⵣⴰⵏ

ⵓⵙⴰⵔ ⵜⵜⵓⵖ !

ⵓⵙⴰⵔ ⵜⵜⵓⵖ

ⵉⵎⵎⴰ ⴷ ⴱⴰⴱⴰ, ⵉⵎⴰⵔⴰⵡⵏ ⵉⵏⵓ, ⵏⵉⵜⵏⵉ ⴰⵢ ⴷ

ⵖⵓⵔⵉ

ⵓⵙⴰⵔ ⵜⵜⵓⵖ !

ⵓⵎⴰ ⴰⵎⵇⵇⵔⴰⵏ, ⴷⴰ ⵉⵜⵜⵖⵓⵙ ⴰⵎ ⵓⵚⴼⴹ,

ⵎⴰⵔ ⴰ ⵏⵙⵙⴰⴷⴷ ⵏⴽⵯⵏⵉ

ⵓⵙⴰⵔ ⵜⵜⵓⵖ !

ⵢⴰⵏ ⵓⵎⴷⴷⴰⴽⴽⵯⵍ, ⵉⵍⵍⴰⵏ ⴳ ⵜⵉⵣⵉ ⵏ ⵓⵎⴰ ⵡⵉⵙⵙ ⵙⵉⵏ,

ⴰⵢⵏⵏⴰ ⵜⵖⵣⵣⵉⴼ ⵜⵓⴷⵔⵜ, ⵓⵙⴰⵔ ⴷⵉⴳⵙ ⵀⵡⵉⵖ

ⵓⵙⴰⵔ ⵜⵜⵓⵖ !

ⴰⵙⵍⵎⴰⴷ, ⵏⵏⴰ ⵉⵢⵉ ⵢⵓⵡⵙⵏ, ⴰⴷ ⴰⵎⵥⵖ ⴰⵖⴰⵏⵉⵎ ⵉⵏⴳⵔ ⵉⴹⵓⴹⴰⵏ

ⵓⵙⴰⵔ ⵜⵜⵓⵖ !

ⵜⵓⴷⵔⵜ ⵉⵛⵇⵇⴰⵏ, ⵜⵙⵍⵎⴷ ⵉⵢⵉ ⴰⵢⵏⵏⴰ ⵓⵔ ⵙⵙⵉⵏⵖ,

ⵉⵙⵉⵏⵖ ⴷⵉⴳⵙ ⵉⵡⴷⴰⵏ, ⵏⵏⴰ ⵓⵔ ⵙⵙⵉⵏⵖ

ⵓⵙⴰⵔ ⵜⵜⵓⵖ !

ⵉⴱⵕⴰⵛⵏ, ⵏⵏⴰ ⵖⵉⴼⵉ ⵉⴽⴽⴰⵏ, ⴰⴳⵔⵏ ⵡⵉⵏ ⵡⵓⵍ

ⵏⵉⵜⵏⵉ, ⵓⵙⴰⵔ ⵊⵊⵉⵏ

ⵓⵙⴰⵔ ⵜⵜⵓⵖ ! ⵡⵉⴷ ⴰⴽⴽⵯ

ⵏⵉⵜⵏⵉ, ⴰⵢ ⴷ ⵉ ⵢ ⴳⴰⵏ ⴷ ⴰⵔⴳⴰⵣ !

ⵓⵙⴰⵔ ⵜⵜⵓⵖ...ⵓⵙⴰⵔ ⵜⵜⵓⵖ...

ⵜⴰⵎⴰⵣⵉⵖⵜ

ⵜⴰⵎⴰⵣⵉⵖⵜ, ⵜⵓⵜⵍⴰⵢⵜ ⵉⵏⵓ

ⵏⵜⵜⴰⵜ, ⴷ ⵉⵍⵙ ⵉⵏⵓ

ⵏⵜⵜⴰⵜ, ⴰⵙ ⴷⴰ ⵉⵙⴰⵡⴰⵍ ⴱⴰⴱⴰ ⴷ ⵉⵎⵎⴰ, ⵉⵎⴰⵔⴰⵡⵏ ⵉⵏⵓ

ⵜⴰⵎⴰⵣⵉⵖⵜ ⵜⴰⵎⴰⴳⵉⵜ ⵉⵏⵓ

ⴷⵉⴳⵙ, ⵜⴰⵖⵔⵎⴰ ⵉⵏⵓ

ⴰⴷ ⵍⵎⴷⵖ ⵜⴰⵎⴰⵣⵉⵖⵜ

ⵔⵉⵖ ⴰⴷ ⵉⵙⵉⵏⵖ ⴰⵎⵣⵔⵓⵢ ⵏ ⵜⵎⵓⵔⵜ ⵏⵏⵖ

ⴰⴷ ⵍⵎⴷⵖ ⵜⴰⵎⴰⵣⵉⵖⵜ

ⵔⵉⵖ ⴰⴷ ⵉⵙⵉⵏⵖ ⵉⵏⵣⴱⴰⵢⵏ ⵏ ⵜⵎⵓⵔⵜ ⵏⵏⵖ

ⴰⴷ ⵍⵎⴷⵖ ⵜⴰⵎⴰⵣⵉⵖⵜ

ⵔⵉⵖ ⴰⴷ ⵢⴰⵍⵉ ⵓⵛⵏⵢⴰⵍ ⵏ ⵜⵓⵜⵍⴰⵢⵜ ⵏⵏⵖ

ⵜⴰⵎⴰⵣⵉⵖⵜ, ⵜⵉⵏⵏⵖ ⴰⵢ ⴷ ⵜⴳⴰ

ⴰⴷ ⴰⵙ ⵏⴼⵔⵔⴳ, ⵙ ⵓⵢⵏⵏⴰ ⵙ ⵏⵓⴼⴰ

ⵜⵉⵏⵏⵖ ⴰⵢ ⵜⴳⴰ, ⵡⵉⵏⵙ ⴰⴷ ⵏⴳⴰ

ⴰⴷ ⴰⵔⵉⵖ ⵜⴰⴱⵔⴰⵜ ⵙ ⵜⴼⵉⵏⴰⵖ

✓ ⴰⴷ ⴰⵔⵉⵖ ⵜⴰⴱⵔⴰⵜ ⵙ ⵜⴼⵉⵏⴰⵖ ⵉ ⵉⵎⵎⴰ, ⵉⵏⵉⵖ ⴰⵙ : ⵀⵏⵏⴰ ⵜⴰⵙⴰ ⵏⵏⵎ ⵜⵓⵍⵉ

 ⴷ ⵜⵉⴼⴰⵡⵜ, ⵜⴷⴷⴰ ⵜⵎⴰⵔⴰ

✓ ⴰⴷ ⴰⵔⵉⵖ ⵜⴰⴱⵔⴰⵜ ⵙ ⵜⴼⵉⵏⴰⵖ ⵉ ⴱⴰⴱⴰ, ⵉⵏⵉⵖ ⴰⵙ : ⵜⵓⴷⵔⵜ ⵉⵖⵣⵣⵉⴼⵏ,

 ⵙ ⵜⵓⵎⵔⵜ ⴷ ⵎⴰ ⵢ ⴷ ⵉⵃⵍⴰⵏ

✓ ⴰⴷ ⴰⵔⵉⵖ ⵜⴰⴱⵔⴰⵜ ⵙ ⵜⴼⵉⵏⴰⵖ ⵉ ⴰⵢⵜⵎⴰ, ⵉⵏⵉⵖ ⴰⵙⵏ : ⵎⵢⴰⵡⴰⵙⴰⵜ ⴰⵖ

 ⵉⵏⴳⵔ ⴰⵖ, ⴰⵎ ⵉⴹⵓⴹⴰⵏ, ⴰⵢⵏⵏⴰ ⵉⵥⵥⴰⵢⵏ ⴰⴷ ⵉⴼⵙⵉⵙ

✓ ⴰⴷ ⴰⵔⵉⵖ ⵜⴰⴱⵔⴰⵜ ⵙ ⵜⴼⵉⵏⴰⵖ ⵉ ⵢⴰⵏ ⵓⵎⴷⴷⴰⴽⴽⵍ, ⵉⵏⵉⵖ ⴰⵙ : ⵎⴰⵅ

 ⴰⵍⵍⵉⴳ ⵉⵢⵉ ⵜⵣⵔⵉⴷ? ⴰⵖⵓⵍ ⴷ, ⵓⵍ ⵉⵏⵓ, ⵉⵙⵓⵍ ⵉⵔⴰ ⴽ

✓ ⴰⴷ ⴰⵔⵉⵖ ⵜⴰⴱⵔⴰⵜ ⵙ ⵜⴼⵉⵏⴰⵖ ⵉ ⵉⵅⴼ ⵉⵏⵓ, ⵉⵏⵉⵖ ⴰⵙ : ⵃⴹⵓ ⵜⴰⵡⵓⵔⵉ ⵏⵏⴽ,

 ⴽⵜⵜⵉ ⴷ ⴰⵢⵏⵏⴰ ⵉⵣⵔⵉⵏ

✓ ⴰⴷ ⴰⵔⵉⵖ ⵜⴰⴱⵔⴰⵜ ⵙ ⵜⴼⵉⵏⴰⵖ ⵉ ⵉⵡⴷⴰⵏ ⵏ ⵓⵎⴰⴹⴰⵍ, ⵉⵏⵉⵖ ⴰⵙⵏ :ⵉⵡⴷⴰ ⵏ

 ⵉⵎⵏⵖⴰⵏ, ⵉⵏⴳⵔⴰⵡⵏ, ⴰⵡⵎⴰⵜⵏ ⴰⵢ ⴷ ⵜⴳⴰⵎ

✓ ⴰⴷ ⴰⵔⵉⵖ ⵜⴰⴱⵔⴰⵜ ⵙ ⵜⴼⵉⵏⴰⵖ ⵉ ⵉⵎⴰⵣⵉⵖⵏ ⵉⵏⵉⵖ ⴰⵙⵏ : ⴰⴼⵓⵙ ⴳ ⵓⴼⵓⵙ,

 ⵎⴰⵔ ⴰⴷ ⵢⴰⵍⵉ ⵓⵛⵏⵢⴰⵍ ⵜⵓⵜⵍⴰⵢⵜ ⵏⵏⵖ ⵜⴰⵎⴰⵣⵉⵖⵜ

✓ ⴰⴷ ⴰⵔⵉⵖ ⵜⴰⴱⵔⴰⵜ ⵙ ⵜⴼⵉⵏⴰⵖ ⵉ ⵓⴼⴳⴰⵏ ⵙ ⵓⵎⴰⵜⴰ, ⴰⵄⵕⴰⴱ, ⵏⵖⴷ

 ⴰⵎⴰⵣⵉⵖ ⵉⵏⵉⵖ ⴰⵙ : ⵍⵎⴷ ⵜⵓⵜⵎⴰⵢⵜ ⵜⴰⵎⴰⵣⵉⵖⵜ, ⵜⵉⵏ ⵉⵎⵖⵔⴰⴱⵉⵢⵏ ⴰⵢ ⴷ

 ⴰⴽⴽⵯ ⵜⴳⴰ

 ⵉⵏⵏⴰ ⵜ ⵓⴳⵍⵍⵉⴷ ⵏⵏⵖ, ⴳ ⵜⵉⵏⴰⵡⵜ ⵏ ⵓⵊⴷⵉⵔ, ⵏⵏⴰ ⵉⵣⵔⵉⵏ

✓ ⴰⴷ ⴰⵔⵉⵖ ⵜⴰⴱⵔⴰⵜ ⵙ ⵜⴼⵉⵏⴰⵖ ⵉ ⵉⵙⵏⴳⴰ ⵉⵏⵉⵖ ⴰⵙⵏ : ⵓⵔ ⵉⵍⵍⵉ ⵖⴰⵙ ⴰⵢⵏⵏⴰ

 ⵉⵏⵏⴰ ⵕⴱⴱⵉ, ⵓⵔ ⵖⵓⵔⵔⵓⵏ ⵎⴰ ⵢ ⴷ ⵜⴳⴳⴰⵎ



 26 

ⵉⵡⴷⴰ ⵏ ⵉⵎⵏⵖⴰⵏ

ⵉⵡⴷⴰ ⵏ ⵉⵎⵏⵖⴰⵏ

ⵎⵎⵓⵜⵏ ⵉⵅⴰⵜⴰⵔⵏ, ⵣⵔⵉⵏ ⴷ ⵉⵎⵥⵥⵢⴰⵏⵏ

ⵎⵎⵓⵜⵏ ⵉⵎⵥⵥⵢⴰⵏⵏ, ⴳ ⵉⴼⴰⵙⵙⵏ ⵏ ⵉⵅⴰⵜⴰⵔⵏ

ⵓⵔ ⴰⵙⵏ ⵙⵙⵓⴳⵉⵕⵏ ⵖⴰⵙ ⴰⵕⴰⵄⴰ,

ⵡⴰⵍⵓ ⵎⴰ ⵢ ⴷ ⴰⵙⵏ ⴳⴰⵏ, ⵉⴳⵣⵣⵓⵍ ⵓⴼⵓⵙ

ⵉⵡⴷⴰ ⵏ ⵉⵎⵏⵖⴰⵏ

ⵡⴷⴰⵏⵜ ⵜⵓⴷⵔⵉⵏ, ⴼⴼⵖⵏ ⵉⵎⵣⴷⴰⵖⵏ ⵙ

ⴱⵕⵕⴰ, ⵉⵏⵖⴰ ⵜⵏ ⵓⵚⵎⵎⵉⴹ

ⵏⴳⵉⵏⵜ ⵜⵔⴳⴳⵉⵏ ⵏ ⵉⴷⴰⵎⵎⵏ, ⵉⵎⵎⵓⵖⵉ ⵡⵓⵍ

ⵉ ⴽⵓ ⵢⴰⵏ, ⵖⴰⵙ ⵡⴰⵍⵓ ⵎⴰ ⵢ ⴷ ⴳⴰⵏ

ⵏⴳⵉⵏ ⵉⵙⴰⴼⴼⵏ ⵏ ⵉⴷⴰⵎⵎⵏ ⵉⵣⴳⴳⵯⴰⵖⵏ

ⵉⵎⵎⵓⵜ ⴷⵉⴳⵓⵏ ⵓⵎⴰⵜⴰ, ⴰ ⵉⵡⴷⴰⵏ

ⵜⴳⴰⵎ ⴰⵎ ⵉⵃⵓⵍⵉⵢⵏ, ⵉⵜⵜⵓⵖⵔⴰ ⵙⵏ ⴳ ⵡⴰⵙⵙ

ⵏ ⵜⴼⴰⵙⴽⴰ

ⵉⵡⴷⴰ ⵏ ⵉⵎⵏⵖⴰⵏ

ⴳⴳⵓⴷⵉⵏ ⵉⴳⵓⵊⵉⵍⵏ ⴷ ⵉⵎⵓⴹⴰⵏ

ⵉⵡⴷⴰⵏ ⵏ ⵉⵎⵏⵖⴰⵏ

ⵜⵓⴷⵔⵜ ⵜⵔⴰ ⴰⴼⵔⴰ, ⵎⴰⵛⵉ ⵉⵎⵏⵖⴰⵏ !

ⵉⵡⴷⴰ ⵏ ⵉⵎⵏⵖⴰⵏ...

ⵉⵡⴷⴰ ⵏ ⵉⵎⵏⵖⴰⵏ...

ⴰⵛⵛⴽⴰⵜ ⴰ ⵉⵜⵔⴰⵏ

ⴰⵛⵛⴽⴰⵜ ⴰ ⵉⵜⵔⴰⵏ

ⴼⴼⵖⵎⵜ ⴰ ⵜⵉⵍⵍⴰⵙ

ⴰⵍⵉⴷ ⴰ ⵜⵉⴼⴰⵡⵜ

ⵙⵓⴳⵔ ⴷ ⴰ ⵜⴰⴼⵓⴽⵜ

ⵉⵙ ⵉⵡⵜⴰ ⵓⵏⵥⴰⵕ

ⴳ ⵉⵎⵉⵔ ⵏ ⵜⴼⵙⵓⵜ,

ⵉⵡⴰ ⵕⵥⵎ ⴷ ⵉ ⵉⵛⴹⵕⴰⵏⵏ

ⵙ ⴰⴽⴰⵍ, ⴰⴷ ⵃⵎⵓⵏ

ⴰⴷ ⵜⴼⴼⵖ ⴷⵉⴳⵙ ⵜⵓⴳⴰ ⵜⴰⵣⴳⵣⴰⵡⵜ

ⴰⴷ ⴰⵡⵖⵏ ⵉⴽⵔⵡⴰⵏ

ⴰⴷ ⵅⵉⵜⵔⵏ ⴼⵉⵎⵕⵕⴰ

ⴰⴷ ⵜⵏ ⵣⵣⵏⵣⵏ ⴰⵢⵜⵎⴰ

ⴰⵎⵥⵏ ⵉⴷⵔⵉⵎⵏ ⵉⴳⴳⵓⴷⵉⵏ

ⵉⵍⵉⵏ ⴳ ⵜⵓⵎⵔⵜ ⵏⵀⵏⵏⴰ

ⵓⵔ ⵜⵜⴳⴳⵏ ⵉⵎⵥⵍⴰⴹ

ⴰⵢⵏⵏⴰ ⵔⵉⵖ ⴰⵢⵏⵏⴰ

ⴰⵢⵏⵏⴰ ⵔⵉⵖ ⴰⵢⵏⵏⴰ

ⵃⴹⵓ ⵉⵎⵉ ⵏⵏⴽ

ⵃⴹⵓ ⵉⵎⵉ ⵏⵏⴽ

ⵉⵙⵉⵏ ⵎⴰ ⵢ ⴷ ⵜⵜⵇⵇⵉⵙⴷ

ⴰⵡⴰⵍ, ⵎⵛ ⴽ ⵉⴷ ⵉⴼⴼⵖ

ⵓⵔ ⵢⴰ ⴷ ⵉⴳⵉ ⵡⵉⵏⵏⴽ

ⵀⴰⵜ ⵜ ⵉⵏⵏ «ⵛⵛⴰⵀⴷ» ⴰⵢ ⴷ ⵉⴳⴰ ⵖⵉⴼⴽ

ⵢⵓⴼ ⵉⴼⵙⵜⵉ ⴰⵡⴰⵍ ⵓⵔ ⵉⵏⵉⵎⵏ

ⵓⵔ ⵜ ⵉⴷ ⵉⴼⴰⵕ ⵓⵙⵇⵙⵉ ⵏ ⵎⵉⴷⴷⵏ

ⵉⴼⵙⵜⵉ ⵏⵜⵜⴰ ⴷ ⵡⵓⵔⵖ

ⵏⵏⴰⵏ ⵜ ⵡⵉⵏⵏⴰ ⵉⵣⵡⴰⵔⵏ

ⵏⵏⴰⵏ ⵜ ⵉⵎⵉⵖⵉⵙⵏ, ⴷ ⵡⵉⵏⵏⴰ ⵉⵙⵙⵏⵏ ⵜⵉⵣⵉ ⵏⵏⵙ

ⵃⴹⵓ ⵉⵎⵉ ⵏⵏⴽ

ⵃⴹⵓ ⵉⵎⵉ ⵏⵏⴽ

ⵉⵙⵉⵏ ⵉⵙ ⴰⴽ ⵜ ⵏⵏⵉⵖ !

ⵀⴰ ⵢⵉ ⵏⵇⵇⵔⵖ ⴰⵎⵥⵥⵓⵖ ⵉⵏⵡ !

ⵜⵙⵇⵇⴰⵇⵉ ⵜⴼⵓⵍⵍⵓⵙⵜ

ⵜⵙⵇⵇⴰⵇⵉ ⵜⴼⵓⵍⵍⵓⵙⵜ

ⵜⵓⵔⵓ ⵙⵏⴰⵜ ⵜⴳⵍⴰⵢ

ⴳ ⵓⴷⵖⴰⵔ, ⵏⵏⴰ ⴳ ⴷⴰ ⵜⵜⴳⴳⴰⵏ

ⴰⵙⵉ ⵜⵏⵜ ⴰ ⵉⵎⵎⴰ

ⵜⵉⵏⵏⵎ ⴰⵢ ⴷ ⴳⴰⵏⵜ

ⵜⴰⴼⵓⵍⵍⵓⵜ ⵏⵏⵎ ⴰⵢⵏⵏⴰⵖ

ⵜⵡⵛⵉⴷ ⴰⵙ ⵉⵎⵏⴷⵉ

ⴷ ⵡⴰⵎⴰⵏ ⵓⵔ ⴷⴰ ⵜⵜⵀⵡⵓⴷ

ⴰⵢⵏⵏⴰⵖ ⴰⵙ ⴰⵎ ⵜⵡⵛⴰ, ⵜⵉⵎⵍⵍⴰⵍⵉⵏ ⵉⵄⴷⴷⴰⵏ

ⵉⵡⴰ ⵣⵣⵏⵣ ⵜⵏ ⴰ ⵉⵎⵎⴰ

ⵉ ⵓⵙⴱⴱⴰⴱ «ⵎⵓⵍⴰⵢ ⵄⵍⵉ»

ⵜⵙⵖⴷ ⵉⵢⵉ ⵜⴰⵇⴱⴱⵓⵜ

ⵎⵎ ⵜⴰⴹⵓⴹⵜ ⵜⴰⴱⵕⴱⴰⵛⵜ

ⴰⴷ ⵜⵔⴰⵔ ⵖⵉⴼⵉ ⴰⵙⵎⵎⵉⴹ

ⵏ ⵜⴳⵔⵙⵜ ⴰ ⵉⵎⵎⴰ



 30 

ⵍⵄⵉⴷ

ⵍⵄⵉⴷ … ⵍⵄⵉⴷ

ⴰⵙⵙ ⴰⵎⵇⵇⵔⴰⵏ

ⵖⵓⵔ ⵉⵎⵥⵥⵢⴰⵏⵏ

ⵓⵍⴰ ⵉⵅⴰⵜⴰⵔⵏ

ⵏⵏⵓⵕⵥⵎⵏ ⵡⵓⴷⵎⴰⵡⵏ

ⵎⵎⵔⵏ ⵡⵓⵍⴰⵡⵏ

ⵉⴷⴷⴰ ⵓⵏⵣⴳⵓⵎ

ⵜⵓⵎⵥ ⵜⵓⵎⵔⵜ ⴰⵏⵙⴰ ⵏⵏⵙ

ⵎⵢⴰⵡⴰⵙⴰⵜ ⴰⵖ ⵉⵏⴳⵔ ⴰⵖ

ⴰ ⵎⵉⴷⴷⵏ, ⵜⵓⴷⵔⵜ ⵓⵔ ⵜⴷⴰⵎ

ⴳⴰⵜ ⴰⵖ ⵜⵜ ⴷ ⵍⵄⵉⴷ

ⵜⵓⵎⵔⵜ ⴰⴷ ⵜⵉⵍⵉ ⵉⵏⴳⵔ ⴰⵖ

ⴰⴷ ⵜⵉⵍⵉ ⵉⵏⴳⵔ ⴰⵖ

ⴰⴷ ⵜⵉⵍⵉ ⵉⵏⴳⵔ ⴰⵖ

ⵓⵛⵛⵏ ⴰⵖⴹⴹⴰⵕ

ⵓⵛⵛⵏ ⴰⵖⴹⴹⴰⵕ

ⴰⵏⵏⴰⵢⵖ ⵜ ⴳ ⵓⵣⵉⵍⴰⵍ

ⴰⵔ ⵉⵙⵖⵓⵢⵢⵓ, ⵍⵍⵉⴳ ⵉⵍⵍⵓⵥ

ⵉⵔⴰ ⵉⴽⵔⵡⴰⵏ,

ⵏⵏⴰ ⴽⵙⴰⵏ ⵉⵎⴽⵙⴰⵡⵏ

ⴰⴷ ⵜⵏ ⵉⵜⵜⵛⵛ ⵓⵖⴹⴹⴰⵕ

ⵏⵏⵉⵖ ⴰⵙ : ⴰ ⵓⵛⵛⵏ ⴰⵖⴹⴹⴰⵕ, ⴰⵏⵏⴰⵢⵏ ⴽ ⵉⵎⴽⵙⴰⵡⵏ

ⵔⵓⵔⴰⵏ ⵜⴰⵢⵏⵉⵜ

ⵉⴽⵔⵡⴰⵏ ⵓⵔ ⴰⴽ ⵍⵍⵉⵏ

ⵙⵖⵓⵢⵢⵓ, ⵏⵖⴷ ⵇⵇⵉⵎ

ⵉⵇⴹⴰ ⴰⴽ ⵓⵢⵏⵏⴰ ⵜⴻⵜⵜⵛⵉⴷ

ⵍⵍⵉⴳ ⵜⵙⵙⴽⵏⴷ, ⴳⴰⵔ ⵉⵎⴽⵙⴰⵡⵏ

ⴷⵖⵉ ⵍⵍⴰⵏ ⵉⵎⴽⵙⴰⵡⵏ

ⵡⵉⵏⵏⴰ ⵜⵏ ⵉⴳⴰⵏ, ⴰ ⴰⵖⴹⴹⴰⵕ

ⵉⴽⵔⵡⴰⵏ, ⵓⵔ ⴰⴽ ⵍⵍⵉⵏ

ⵙⵖⵓⵢⵢⵓ, ⵏⵖⴷ ⵇⵇⵉⵎ

ⵜⴰⵎⴳⵔⴰ !

ⵉⵏⵡⴰ ⵉⵎⵏⴷⵉ

ⴷⴷⴰⵏ ⴷ ⵉⵛⵡⵡⴰⵍⵏ

ⵓⵙⵉⵏ ⴷ ⵉⵎⴳⵔⴰⵏ

ⴰⴼⵍⵍⴰ ⵏⵏⵓⵏ ⴰ ⵉⵖⴰⵔⵉⵡⵏ

ⵜⵉⵖⴰⵏⵉⵎⵉⵏ ⴳ ⵉⴹⵓⴹⴰⵏ

ⵎⴳⵔⵏ ⴽ ⴰ ⵉⵎⵏⴷⵉ,

ⴰⵔ ⵜⵜⵉⵏⵉⵏ ⵉⵣⵍⴰⵏ

ⵙ ⵓⴳⵔⴹ ⴰⵖⵣⵣⴰⴼ

ⵢⴰⵏ ⵉⵎⵉⴽⴽ, ⵉⵅⵡⵓ ⵢⵉⴳⵔ

ⵡⴰⵍⵓ ⴷⵉⴳⵙ ⵜⵉⵣⵍⴼⵉⵏ

ⴽⴽⴰⵏ ⴹⴰⵔⴰⵜⵙⵏⵜ ⵉⵎⴳⵔⴰⵏ

ⴰⵍⵍⵉⴳ ⵓⵔ ⵜⵇⵇⵉⵎⵉ ⴰⵡⴷ ⵢⴰⵜ

ⴰⴼⴳⴰⵏ, ⴰⵎ ⵉⵎⵏⴷⵉ

ⵜⵇⵇⴰⵏ ⵜ ⵉⵏⵏ ⵜⵎⴳⵔⴰ «ⵡⴰⵍⴰⴱⴷⴷⴰ»

ⴰⴷⴷⴰⵢ ⵉⵏⵡ ⴰⵎ ⵉⵎⵏⴷⵉ

ⵏⵏⴰ ⴳ ⵉⵅⴰⵜⵔ ⴳ ⵓⵡⵜⴰⵢ ⵏⵏⵙ

ⵜⴰⵎⵥⵉⵢⵜ, ⵜⴷⴷⴰ ⵜⵣⵔⵉ ⵜ

ⵜⴰⵎⴳⵔⴰ ⵏ ⵓⴼⴳⴰⵏ, ⵎⴰ ⵢ ⴷ ⵜⵜ ⵉⴳⴰⵏ ⴰ ⵉⵡⴷⴰⵏ ?

ⴰⴷⴷⴰⵢ ⵉⵎⵎⵜ, ⵢⴰⵡⴹ ⵏⵏ ⵉⵚⵎⴹⴰⵍ,

ⵀⴰ ⵜ ⵉⵏⵏ, ⴰⵎⵎⵉ ⵉⵜⵜⵓⵎⴳⵔ

ⵙ ⵉⵎⴳⵔⴰⵏ, ⴰⵎ ⵉⵎⵏⴷⵉ !

ⵉⵎⵉⵔⵏ ⵏ ⵓⵙⴳⴳⵯⴰⵙ

ⵉⵎⵉⵔⵏ ⵏ ⵓⵙⴳⴳⵯⴰⵙ

ⵡⴰ ⴽⴽⵓⵥ ⴰⵙ ⵍⵍⴰⵏ

ⵉⵏⵏⴰ ⴰⵖ ⵜ, ⵢⴰⵏ ⵓⵙⵍⵎⴰⴷ

ⵏⵏⴰ ⴰⵏⵖ ⵉⵙⵙⵖⵔⴰⵏ

ⴰⵙⴳⴳⵯⴰⵙ, ⵏⵏⴰ ⵉⵣⵔⵉⵏ

ⴳ ⵓⵙⵡⵉⵔ, ⵡⵉⵙⵙ ⴽⵕⴰⴹ

ⵏ ⵓⵙⵙⵍⵎⴷ ⴰⵎⵏⵣⵓ

ⵉⵏⵏⴰ ⴰⵏⵖ : ⴰ ⵉⵏⵍⵎⴰⴷⵏ,

ⵙⵙⴼⵍⴷⴰⵜ ⴰⴷ ⴰⵡⵏ ⵉⵏⵉⵖ

ⵏⴻⵏⵏⴰ ⴰⵙ : ⵙⵉⵡⵍ ⴰ ⴰⵙⵍⵎⴰⴷ

ⵏⴽⵯⵏⵉ, ⴷⴰ ⴽ ⵏⵙⵙⴼⵍⵉⴷ

ⵉⵏⵏⴰ ⴰⵏⵖ : ⵉⵎⵉⵔⵏ ⵏ ⵓⵙⴳⴳⵯⴰⵙ

ⵀⴰ ⵜ ⵉⵏⵏ ⴽⴽⵓⵥ, ⴰⵙ ⵍⵍⴰⵏ

ⵏⴻⵏⵏⴰ ⴰⵙ : ⵎⵉⵏ ⵄⵏⴰⵏ ⴰ ⴰⵙⵍⵎⴰⴷ ?

ⵉⵏⵏⴰ ⴰⵏⵖ : ⴰⵎⵡⴰⵏ, ⴱⵓ ⵓⵣⵡⵓ

ⴰⵏⴱⴷⵓ, ⵏⵏⴰ ⴳ ⵜⵜⴰⵡⴹ ⵜⵣⵖⵍⵜ ⵉⴳⵏⵏⴰ

ⵓⵔ ⵏⵜⵜⴻⵜⵜⵓ ⵜⴰⴳⵔⵙⵜ ⵎⵎ ⵓⵚⵎⵎⵉⴹ

ⵓⵍⴰ ⵜⴰⴼⵙⵓⵜ ⵎⵎ ⵉⵍⴷⵊⵉⴳⵏ

ⵏⴻⵏⵏⴰ ⴰⵙ :ⴰⵢⵢⵓⵣ ⵏⵏⴽ ⴰ ⴰⵙⵍⵎⴰⴷ !

ⴰⵢⴰ ⴷ, ⵓⵔ ⵜ ⵏⵙⵙⵉⵏ, ⵎⵔ ⵓⵔ ⴰⵖ ⵜ ⵜⵏⵏⵉⴷ

ⵙⵉⵔⵙ ⴰⵏⵣⴳⵓⵎ

ⵙⵉⵔⵙ ⴰⵏⵣⴳⵓⵎ, ⴰ ⵡⵏⵏⴰ ⵜ ⵢⵓⵙⵉⵏ

ⵉⵏⵖⴰ ⵛ, ⴰⵟⵟⴰⵏ,   ⴰⵢ ⴷ ⴳⴰⵏ

ⵎⴹⵍ ⵜ ⴰⵎ ⵓⵎⵜⵜⵉⵏ

ⴰⴷⵔ ⴰⵙ ⵙ ⵡⴰⴽⴰⵍ ⴷ ⵉⵙⵍⵍⵉⵡⵏ

ⵜⵓⴷⵔⵜ, ⵓⵔ ⵜⴷⴰⵎ ⵉ ⴰⵡⴷ ⵢⴰⵏ

ⵉⵡⴰ ⵎⴰⵅⴼ ⵜⵜⴰⵙⵉⴷ ⴰⵏⵣⴳⵓⵎ !

ⵙⵉⵔⵙ ⴰⵏⵣⴳⵓⵎ

ⴰⴳⴳⵯⴰ ⵉⵥⵥⴰⵢⵏ, ⴰⵢ ⴷ ⴳⴰⵏ

ⴰⴷ ⵉⵕⵥ ⵜⴰⴷⴰⵡⵜ ⵏⵏⴽ

ⵓⵍⴰ ⵉⵚⴰⵃ ⴰⴽ ⴰ ⴰⵎⴷⴷⴰⴽⵯⵍ

ⵖⴰⵙ ⵜⵉⵅⴰⵜ, ⴷ ⵓⵏⵣⴳⵓⵎ

ⵓⵎⴰ ⵎⵛⵕⴹⵓⵍ ⴰⴷ ⵉⵣⴷⵖ ⵖⵓⵔⴽ

ⵉⵃⵍⴰ ⴰⵙ ⵖⵓⵔⴽ ⵓⵣⴷⴷⵓⵖ

ⵙⵉⵔⵙ ⴰⵏⵣⴳⵓⵎ … ⵙⵉⵔⵙ ⴰⵏⵣⴳⵓⵎ

ⵓⵔ ⵖⵓⵔⴽ ⵎⴰ ⵢ ⴷ ⵜⵜⴳⴳⴰⴷ

ⵜⴰⴼⵓⵏⴰⵙⵜ ⵏⵏⵖ ⵜⴰⵣⴳⴳⵯⴰⵖⵜ

ⵜⴽⴽⴰ ⵜⵜ ⵉⵏⵏ ⵖⵓⵔⵖ, ⵢⴰⵜ ⵜⴼⵓⵏⴰⵙⵜ ⵜⴰⵣⴳⴳⵯⴰⵖⵜ

ⵜⵓⵔⵓ ⴰⵖ ⵢⴰⵏ ⵓⵄⵊⵍⵉⵢ,

ⴰⵡⴷ ⵏⵜⵜⴰ ⴰⵣⴳⴳⵯⴰⵖ

ⴷⴰ ⴰⵙ ⵏⴰⴽⴽⴰ ⵜⵓⴳⴰ ⵜⴰⵣⴳⵣⴰⵡⵜ

ⵎⴰⵔ ⴰⴷ ⴰⵖ ⵜⵡⵛ ⴰⵖⵓ, ⴷ ⵡⵓⴷⵉ ⵉⵄⴷⴷⴰⵏ

ⵏⵙⵡⴰ ⴰⵖⵓ ⴳ ⵓⵏⴱⴷⵓ

ⵜⴳⴰ ⴰⵖ ⵉⵎⵎⴰ ⴰⵖⵔⵓⵎ ⴱⵓ ⵡⵓⴷⵉ

ⵏⵡⵛⴰ ⴰⵖⵓ, ⵉ ⵓⵏⵏⴰ ⵖⵔ ⵓⵔ ⵜⵍⵍⵉ ⵜⴼⵓⵏⴰⵙⵜ ⵜⴰⵣⴳⴳⵯⴰⵖⵜ

ⵍⵅⵉⵔ ⵏ ⵜⴼⵓⵏⴰⵙⵜ ⵏⵏⵖ ⵉⵄⴷⴷⴰ

ⵢⴰⵏ ⵡⴰⵙⵙ, ⵉⵏⵏⴰ ⴰⵖ ⴱⴰⴱⴰ :

ⴰ ⵉⵛⵉⵔⵔⴰⵏ ⵉⵏⵓ ⵉⵄⵣⵣⴰⵏ,

ⵇ ⴰⴷ ⵣⵣⵏⵣⵖ ⵜⴰⴼⵓⵏⴰⵙⵜ ⵜⴰⵣⴳⴳⵯⴰⵖⵜ

ⵜⵏⴹⵓ ⴷ ⵉⵎⵎⴰ ⵜⵏⵏⴰ ⴰⵙ ⴰ ⵉⵡⴷⴰⵏ :

ⵎⵛ ⵜⵏⵣⴰ ⵜⴼⵓⵏⴰⵙⵜ ⵜⴰⵣⴳⴳⵯⴰⵖⵜ

ⵏⵏⴽ, ⵜⴰⵎⵟⵟⵓⴹⵜ ⵏⵏⴽ, ⵓⵔ ⵜⵜ ⴳⵉⵖ

ⵉⵎⴰ ⵢ ⴷ ⴰⵖ ⵢⴰⴽⴽⴰⵏ ⴰⵖⵓ ⴷ ⵡⵓⴷⵉ ⵉⵄⴷⴷⴰⵏ ?

ⵉⵕⵕⵎ ⴱⴰⴱⴰ ⴳ ⵡⴰⵡⴰⵍ ⵏⵏⵙ, ⵓⵔ ⵉⴱⴰⴹ

ⵜⴰⴼⵓⵏⴰⵙⵜ ⵜⴰⵣⴳⴳⵯⴰⵖⵜ, ⵜⵉⵏⵏⵎ ⴰⵢ ⴷ ⵜⴳⴰ

ⴰ ⵜⴰⵎⵟⵟⵓⴹⵜ ⵉⵏⵓ, ⵉⵄⵣⵣⴰⵏ

ⵓⵔ ⵢⴰ ⴷ ⵜⵜ ⵏⵣⵣⵏⵣⴰ

ⵉⵄⴰⵢⴷ ⵓⵢⵔⵔⵉ ⵏ ⵉⵎⵎⴰ ⵉⵏⵏⵓⵕⵥⵎ ⴰ ⵉⵡⴷⴰⵏ,

ⵍⵍⵉⴳ ⵓⵔ ⵢⴰ ⴷ ⵜⵏⵣⵣⴰ ⵜⴼⵓⵏⴰⵙⵜ ⵜⴰⵣⴳⴳⵯⴰⵖⵜ

ⵜⴰⵡⴰⴷⴰ ⵜⴰⵣⴳⵣⴰⵡⵜ

ⵉⵙⵖⵓⵢⵢⴰ ⵓⴳⵍⵍⵉⴷ :
ⴰ ⴰⴳⴷⵓⴷ ⵉⵄⵣⵣⴰⵏ,
ⴰ ⵡⵉ ⴽⵔⴰⵜ ⴰ ⵏⴷⴷⵓ

ⵙ ⵢⴰⵜ ⵜⵡⴰⴷⴰ ⵜⴰⵣⴳⵣⴰⵡⵜ
ⵖⵔ « ⵟⵕⴼⴰⵢⴰ», ⵜⵉⵏⵏⵖ ⴰⵢ ⴷ ⵜⴳⴰ

ⴰ ⵏⵙⵉⴳⴳ ⴰⵢⵜ ⵎⴰⵜⵏⵖ
ⴰⵎⴰⵔⴳ ⵏⵏⵙⵏ, ⴷⵉⴳⵏⵖ ⵉⵄⴷⴷⴰ

ⵏⵔⴰⵔ ⴷ ⵜⴰⵎⵓⵔⵜ
ⵉⵙ ⵜⵍⵍⴰ ⴳ ⵉⴼⴰⵙⵙⵏ ⵏ ⵉⵙⵏⴳⴰ

ⵉⵔⴰⵔ ⴷ ⵅⴰⴼⵙ ⵓⴳⴷⵓⴷ,
ⵙ ⵉⵊⵊ ⵏ ⵡⴰⵡⴰⵍ ⵉⵖⵓⴷⴰⵏ

ⵀⴰ ⴰⵖ ⵜⴰⵎⴰ ⵏⵏⴽ, ⴰ ⴰⴳⵍⵍⵉⴷ ⵏⵏⵖ ⵉⵄⵣⵣⴰⵏ
ⵏⴽⵯⵏⵉ ⴷ ⵉⵎⵣⴳⵓⵔⴰ, ⵓⵔ ⴷⴰ ⵏⵜⵜⵀⵡⵓ

ⵉⵇⵇⵏ ⴰⴷ ⵏⵓⵜ ⵅⴼ ⵜⵎⵓⵔⵜ ⵏⵏⵖ
ⵙ ⵎⵉⵏ ⵖⴰⵔⵏⵖ, ⵜⵉⵏⵏⵖ ⴰⵢ ⴷ ⵜⴳⴰ

ⴷⴷⴰⵏ ⵉⵔⴳⴰⵣⵏ ⵓⵍⴰ ⵜⵉⵎⵖⴰⵔⵉⵏ ⴳ ⵢⴰⵏ ⵓⵛⴰⴱⴰⵕ
ⵎⴰⵔ ⴰⴷ ⵔⴰⵔⵏ ⵜⴰⵎⵓⵔⵜ ⵙⴳ ⵉⴼⴰⵙⵙⵏ ⵏ ⵉⵙⵏⴳⴰ

ⵓⵙⵉⵏ ⵉⵛⵏⵢⴰⵍⵏ ⵉⵣⴳⴳⵯⴰⵖⵏ
ⵡⵉⵏ « ⵍⵎⵖⵔⵉⴱ», ⵜⴰⵎⵓⵔⵜ ⵏⵏⵙⵏ, ⴰⵢ ⴷ ⵉⴳⴰ

ⴷ «ⵍⵇⵓⵔⴰⵏ ⵍⵄⴰⴹⵉⵎ», ⴰⵡⴰⵍ ⵏ ⵕⴱⴱⵉ ⴰⴽ ⵣⵡⴰⵔⵏ
ⵓⵔ ⵜⵜⵓⵏ ⵉⵡⵍⴰⴼⵏ ⵏ ⵓⴳⵍⵍⵉⴷ
ⴱⵓ ⵜⵡⵏⴳⵉⵎⵜ, ⴰⵢ ⴷ ⴳⴰⵏ

ⵔⵓⵔⴰⵏ ⴷ ⵜⴰⵎⵓⵔⵜ ⵙⴳ ⵉⴼⴰⵙⵙⵏ ⵏ ⵉⵙⵏⴳⴰ
ⵖⴰⵙ ⵙ ⵜⵡⴰⴷⴰ, ⴱⵍⴰ ⵉⵎⵏⵖⴰⵏ ⴰ ⵉⵡⴷⴰⵏ !
ⵕⵄⴱⵏⵜ ⵜⵎⵉⵣⴰⵔ ⵏ ⵓⵎⴰ ⴹⵍ, ⴳ ⵜⵡⵏⴳⵉⵎⵜ

ⵏ ⵓⴳⵍⵍⵉⴷ : ⵜⴰⵡⴰⴷⴰ ⵜⴰⵣⴳⵣⴰⵡⵜ
ⵓⵔ ⴷⵉⴳⵙ ⵉⴷⴰⵎⵎⵏ, ⵎⴰⵛⴰ ⵔⵓⵔⴰⵏ

ⵉⵙ ⴷ ⵜⴰⵎⵓⵔⵜ, ⵙⴳ ⵉⴼⴰⵙⵙⵏ ⵏ ⵉⵙⵏⴳⴰ
ⴰⵢⵏⵏⴰⵖ ⴰⵙ ⵜⴽⵛⵎ ⵉⴷⵍⵉⵙⵏ ⵏ ⵓⵎⵣⵔⵓⵢ

ⴰⵢⵏⵏⴰⵖ ⴰⵙ ⵜⴽⵛⵎ ⵓⵍⴰⵡⵏ ⵏ ⵉⵎⵖⵔⴰⴱⵉⵢⵏ,  ⵙ ⵓⵎⴰⵜⴰ ⴰ ⵉⵡⴷⴰⵏ 

ⴰⵏⵣⴱⴰⵢ

ⵉⵜⵜⵅⵙ ⵜⴰⵎⵓⵔⵜ ⵏⵏⵙ

ⵉⵜⵜⵅⵙ ⵜⵉⵍⴻⵍⵍⵉ

ⵉ ⵓⴼⴳⴰⵏ, ⵎⵉⵎⵛ ⴳⴰⵏ

ⵉⵏⵉ ⴰⵢⵢⵉⵙ, ⵉⴽⵛⵎ ⵉⵎⵏⵖⴰⵏ

ⴳ ⵓⵚⵎⵎⵉⴹ ⴷ ⵓⵏⴱⴷⵓ

ⵉⵡⵜⴰ ⵅⴼ ⵜⵎⵓⵔⵜ ⵏⵏⵙ

ⵙ ⵎⵉⵏ ⵖⴰⵔⵙ, ⴰ ⵉⵡⴷⴰⵏ

ⵢⵓⵣⵣⵍ ⵅⴼ ⵓⵎⴷⴷⵓⵔⵔⵓⵢ

«ⴰⴱⵕⵕⴰⵏⵉⵢ», ⴰⵢ ⴷ ⴳⴰⵏ

ⵉⴽⵛⵎ ⴰⵅⵊⵓⵏ

ⵉⵣⵔⵉ ⴷ ⵜⴰⵔⵡⴰ ⵏⵏⵙ

ⵜⴰⵎⵓⵔⵜ, ⴰⵎ ⵉⵎⵎⴰⵙ ⴰⵢ ⵜⴳⴰ

ⵎⵉⵏ ⵉⵄⵏⴰ ⴰ ⵉⵙⵍⵎⴰⴷⵏ ⵏ ⵓⵎⵣⵔⵓⵢ ?

ⵙ ⵜⵉⴷⵜ, ⴰ ⵉⵡⴷⴰⵏ

ⵡⴰⴷ, ⴰⴷ ⵉⴳⴰⵏ ⴰⵏⵣⴱⴰⵢ

ⵎⴰⵛⵉ ⵓⵏⵏⴰ ⵉⴳⵏⴰⵏ, ⴰⵍⵍⵉⴳ ⴷ ⴰⵖⵓⵍⵏ ⵎⵉⴷⴷⵏ ⴳ ⵉⵎⵏⵖⴰⵏ,

ⵢⵉⵏⵉ ⴰⴽ : ⵏⴽⴽ ⴰⵏⵣⴱⴰⵢ !

ⵡⴰⵔ ⴰⵣⴷⴷⵓⵖ

ⵓⵔ ⵖⴰⵔⵙ ⴰⵖⴰⵎⵓⵙ

ⵉⵙⵙⴰ ⴰⵛⴰⵍ,

ⵉⴷⴷⵍ ⵙ ⵉⵜⵔⴰⵏ

ⵖⵣⵣⵉⴼⵏ ⵖⵉⴼⵙ ⵉⴹⴰⵏ

ⵏ ⵜⴳⵔⵙⵜ, ⴰⵢⵜ ⵓⵚⵎⵎⵉⴹ

ⵎⴰⵏⵜⵓⵔ ⴰⴷ ⵜⴼⴼⵓ ?

ⴰⴷ ⴷ ⵜⵙⵓⴳⴳⴷ ⴰ ⵜⴰⴼⵓⴽⵜ, ⵉⵙ ⵉⵔⴰ ⵛⴰ ⵏ ⵓⵏⵔⵖⵉ

ⵀⴰ ⵜ ⵓⵔ ⵖⵓⵔⵙ ⴰⵣⴷⴷⵓⵖ

ⵉⵏⵖⴰ ⵜ ⵏ ⵓⵚⵎⵎⵉⴹ

ⵙⴽⵙⵓ ⴷⵉⴳⵙ, ⴰ ⵕⴱⴱⵉ

ⵛⴳ, ⴰⵃⵏⵉⵏ ⴰⵢ ⴷ ⵜⴳⵉⴷ

ⵅⵍⵍⵚ ⴰⵙ ⵙ ⵡⵓⵥⵥⵓⵕ

ⴳ ⵜⵓⴷⵔⵜ, ⵉⵏⵏ ⵏ ⵓⵖⵍⵍⵓⵢ

ⴷⴷⵓ ⵙ ⵍⵃⵉⵍ ⴰ ⴰⵎⵃⵔⴰⵢ

ⴷⴷⵓ ⵙ ⵍⵃⵉⵍ, ⴰ ⴰⵃⵔⴰⵢ

ⵉⵛⵇⵇⴰ ⵓⴱⵔⵉⴷ, ⴷⵉⴳⵙ ⵜⵉⵙⵉⵡⴰⵏ

ⵜⵣⵔⵉⴷ ⵏⵏ ⵉⵛⵉⵔⵔⴰⵏ

ⵜⵣⵔⵉⴷ ⵏⵏ ⵜⴰⵎⵟⵟⵓⴹⵜ

ⵜⵣⵔⵉⴷ ⵏⵏ ⴰⵢⵜⵎⴰⴽ

ⴷⴰ ⴽ ⵜⴳⴰⵏⵏⴰⵏ ⴰ ⴰⵎⵃⵔⴰⵢ

ⵃⴹⴰⵏ ⴰⴱⵔⵉⴷ, ⵔⴰⵏ ⴰⴽ ⵉⵏⵏⵉⵏ

ⵡⵉⵏⵏⵙⵏ, ⴰⵢ ⵜⴳⵉⴷ

ⴷⴷⵓ ⵙ ⵍⵃⵉⵍ

ⵎⴰⵔ ⴰ ⵏⵏ ⵜⴰⵡⴹⴷ ⴰⴷⵖⴰⵔ, ⵏⵏⴰ ⵙ ⵜⴷⴷⴰⵎ

ⴳ ⵍⵎⴰⵏ, ⴰ ⴰⵎⵏⴷⴰⵀ

ⵜⴰⵡⴰⴷⴰ ⵙ ⵍⵃⵉⵍ

ⵓⵔ ⴷⴰ ⵜⵔⵔⴰⵣ ⴰⴼⵓⴷ

ⵓⵍⴰ ⵓⵜⴰⵏⵜ ⴽ ⵜⴼⵉⴽⴽⴰⵛ

ⴳ ⵓⴱⵔⵉⴷ, ⴰ ⵡⵏⵏⴰ ⵉⵃⵔⵉⵏ

ⴷⴷⵓ ⵙ ⵍⵃⵉⵍ …

ⴷⴷⵓ ⵙ ⵍⵃⵉⵍ…

ⵜⴰⵡⴰⵔⴳⵉⵜ ⵏ ⵡⴰⵙⵙ

ⵜⴰⵡⴰⵔⴳⵉⵜ ⵏ ⵡⴰⵙⵙ

ⴰⵢ ⴷ ⴷⴰ ⵉⵙⵎⵓⵜⵜⵓⵔⵏ ⵜⵉⵅⴰⵜ,

ⵎⵇⵇⴰⵔ ⵜⵏⵏⵓⵕⵥⵎ ⵜⵉⵟⵟ, ⵜⴳⴳⵓⴷⵉⵎⵜ ⵉⵢⵉ ⴰ « ⵍⵅⵢⴰⵍⴰⵜ»

ⵜⴰⵡⴰⵔⴳⵉⵜ ⵏ ⵡⴰⵙⵙ

ⴰⵎ ⵛⵎⵎ, ⴰⵎⵉ ⵏⵏⴰⵏ ⵡⵉⵏⵏⴰ ⵉⵣⵡⴰⵔⵏ :

ⴽⵎⵙ ⴰⵣⵡⵓ, ⴽⵎⵙ ⴰⵎⴰⵏ, ⵓⵔ ⵉⵍⵍⵉ ⵡⴰⵍⵓ

ⵜⴰⵡⴰⵔⴳⵉⵜ ⵏ ⵡⴰⵙⵙ

ⵓⵔ ⴳⵏⵉⵖ, ⵓⵔ ⵙⵡⵓⵏⴼⵉⵖ,

ⵏⵏⴽ, ⴰⵢ ⴷ ⵜⴰⵖ

ⵜⴰⵡⴰⵔⴳⵉⵜ ⵏ ⵡⴰⵙⵙ

ⵛⵎⵎ, ⴰ ⵎⵉ ⴷⴰ ⵙⵙⵉⴼⵉⴼⵖ ⴰⵎⴰⵏ

ⴱⵓⵚⵢⴰⵕ, ⵓⵔ ⵉⵜⵜⴰⵎⵥ ⵡⴰⵍⵓ

ⵜⴰⵡⴰⵔⴳⵉⵜ ⵏ ⵡⴰⵙⵙ

ⵓⵔ ⴳⵏⵉⵖ, ⵓⵔ ⵙⵡⵓⵏⴼⵉⵖ

ⴰⵎ ⵏⴽⴽ, ⴰ ⵎⵉ ⵏⵏⴰⵏ : «ⵉⴷⴷⴰ ⵓⵣⵔⵣ, ⵉⴷⴷⵓ ⵓⵛⵉⵛⴰⵡ»

ⵜⴰⵡⴰⵔⴳⵉⵜ ⵏ ⵡⴰⵙⵙ …

ⵜⴰⵡⴰⵔⴳⵉⵜ ⵏ ⵡⴰⵙⵙ…

ⴰⴷⵍⵉⵙ

ⴰⴷⵍⵉⵙ … ⴰⴷⵍⵉⵙ …

ⴰⵙⵎⵓⵏ ⵢⵓⴼⵏ ⵉⵙⵎⵓⵏⵏ

ⴷⴰ ⵉⵜⵜⴽⴽⵙ ⵜⴰⵖⵓⴼⵉ

ⵉ ⵓⵏⵏⴰ ⵜⴰⵖ, ⵓⵔ ⵉⵜⵜⵇⵏⴰⴹ

ⴰⴷⴷⴰⵢ ⵜ ⵉⵕⵥⵎ, ⴰⵔ ⵇⵇⴰⵔⵏ

ⴰⴷⵍⵉⵙ … ⴰⴷⵍⵉⵙ …

ⵖⵥⴰⵏⵏ ⵡⵉⵏⵏⴰ ⵉⵏⵏⴰⵏ : «ⵜⵉⵖⵔⵉ ⴳ ⵓⴷⵍⵉⵙ, ⴰⵙⵎⵓⵏ ⵉⵃⵍⴰⵏ»

ⴽⵓ ⵜⴰⵡⵔⵉⵇⵜ, ⴷⵉⴳⵙ ⵉⵏⵖⵎⵉⵙⵏ

ⵅⴼ ⵜⵎⵉⵣⴰⵔ ⵏ ⵓⵎⴰⴹⴰⵍ

ⵅⴼ ⵓⵎⵣⵔⵓⵢ ⵏ ⵜⵎⵓⵔⴰ, ⵏⵏⴰ ⵉⴽⴽⴰⵏ

ⵅⴼ ⵉⵏⵣⴱⴰⵢⵏ, ⵏⵏⴰ ⵓⵔ ⵏⵙⵙⵉⵏ

ⴰⴷⵍⵉⵙ . .. ⴰⴷⵍⵉⵙ …

ⵓⵏⵏⴰ ⵉⵀⵡⴰⵏ, ⵓⵔ ⴷⴰ ⴽ ⵉⵇⵇⴰⵔ

ⵉⵎⵣⴰⵔⴰⵢ ⴷ ⵓⴱⵔⵉⴷ ⵏ ⵜⵓⵙⵙⵏⴰ ⵓⵏⵏⴰⵖ

ⵉⵎⵣⴰⵔⴰⵢ ⴷ ⵓⴱⵔⵉⴷ ⵏ ⵜⵓⵙⵙⵏⴰ ⵓⵏⵏⴰⵖ

ⴰⵎⴰⵏ ⵏ ⵎⴰⵔⵓⵔ

ⴽⴽⵉⵖ ⴷ ⵢⴰⵏ ⵓⵙⴰⵡⵏ

ⴳ ⵉⵎⵉⵔ ⵏ ⵓⵏⴱⴷⵓ

ⴳ ⵡⴰⵙⵙ ⴱⵓ ⵓⵣⵡⵓ

ⵉⵏⵖⴰ ⵢⵉ ⴼⴰⴷ

ⵉⵍⵙ ⵉⵏⵓ ⵉⵣⵡⴰ

ⵉⴷⵔⵓⵙ ⴷⵉⴳⵉ ⵡⴰⵡⴰⵍ

ⵙⴰⵍⵓⵖ ⴷ ⵉ ⵉⵎⵣⴳⴰⵏ

ⴰⵏⵏⴰⵢⵖ ⵛⴰ ⵏ ⵉⵣⵔⵉⵔⴰⵏ, ⴳ ⵓⵎⵔⴷⵓⵍ

ⵏⵏⵉⵖ ⴰⵎⴰⵏ ⵉⵃⵇⵇⴰⵏ, ⴰⵢ ⴷ ⴳⴰⵏ

ⵣⵣⵉⵖ ⵏⵉⵜⵏⵉ ⴷ ⵡⴰⵎⴰⵏ ⵏ ⵎⴰⵔⵓⵔ, ⴰⵢ ⴷ ⴳⴰⵏ

ⴰⵎⴰⵏ ⵏ ⵎⴰⵔⵓⵔ, ⵓⵔ ⴷⴰ ⵜⵜⵔⴰⵔⴰⵏ ⴼⴰⴷ, ⴰ ⵡⵏⵏⴰ ⵉⵀⵡⴰⵏ !

ⴰⵎⴰⵏ ⵏ ⵎⴰⵔⵓⵔ, ⴰⵎ ⵓⵎⴰⵍⵓ ⴰⵢ ⴷ ⴳⴰⵏ

ⵓⵔ ⵜⵏ ⵜⵜⴰⵎⵥⴷ, ⴰ ⵓⵏⵏⴰ ⵉⵏⵖⴰ ⴼⴰⴷ, ⴳ ⵓⵏⴱⴷⵓ

ⵡⴰⵅⵅⴰ ⵜⵜⴰⵣⵣⵍⴷ ⵅⴰⴼⵙⵏ, ⴰ ⵡⵏⵏⴰ ⵉⵀⵡⴰⵏ

ⴰⵎⵎⵉ ⵜⴳⵏⵉⴷ ⴳ ⵢⴰⵏ ⵡⴰⵙⵙ ⵏ ⵓⵏⴱⴷⵓ

ⵜⴼⴰⴼⴰⴷ ⴳ ⵜⵡⴰⵔⴳⵉⵜ

ⵛⴰ, ⵓⵔ ⴰⴽ ⵉⵚⴰⵃ

ⵖⴰⵙ ⵜⵉⵅⴰⵜ ⴷ ⵓⵏⵣⴳⵓⵎ

ⵜⴰⵡⴰⵔⴳⵉⵜ ⵏ ⵡⴰⵙⵙ

ⵓⵔ ⴷⴰ ⵜⵜⵚⵃⵓ, ⴰ ⵓⵏⵏⴰ ⵉⴳⵏⴰⵏ

ⵜⴰⵡⴰⵔⴳⵉⵜ ⵏ ⵡⴰⵙⵙ

ⵓⵔ ⴷⴰ ⵜⵜⵚⵃⵓ, ⴰ ⵓⵏⵏⴰ ⵉⵏⵖⴰ ⴼⴰⴷ ⴳ ⵓⵏⴱⴷⵓ

ⵣⵓⵏ ⴷ ⴰⵎⴰⵏ ⵏ ⵎⴰⵔⵓⵔ ⴰⵢ ⴷ ⵜⴳⴰ

ⴰⵡⴷ ⵜⵓⴷⵔⵜ, ⵉⵎⵛⵉⵏⵏⴰ ⴰⵢ ⴷ ⵜⴳⴰ

ⵏⵜⵜⴰⵜ, ⴰⵎ ⵡⴰⵎⴰⵏ ⵏ ⵎⴰⵔⵓⵔ ⴰⵢ ⴷ ⵜⴳⴰ

ⵓⵔ ⵜⵜ ⵜⵜⴰⵎⵥⵎ, ⴰ ⵉⵡⴷⴰⵏ !

ⵡⴰⵅⵅⴰ ⵜⵜ ⵜⴷⴼⵓⵕⵎ ⵙ ⵜⴰⵣⵣⵍⴰ, ⴰ ⵡⵉⵏⵏⴰ ⵉⵀⵡⴰⵏ !

ⵜⴰⵎⵖⴰⵔⵜ ⴳ ⵓⴷⵔⴰⵔ

ⵜⵏⴽⵔ ⵣⵉⴽⴽ

ⵓⵔ ⵜⵙⵓⵍⴰ ⵉⴹⵚ

ⵜⴷⴷⴰ ⵙ ⴰⴷⵔⴰⵔ

ⴰⴷ ⴷⵉ ⵜⵣⴷⵎ ⵉⴽⵛⵛⵓⴹⵏ

ⵍⵍⵉⴳ ⵜⵓⵙⵉ ⴰⵏⵣⴳⵓⵎ ⵉ ⵜⵡⵊⴰ ⵏⵏⵙ

ⵜⵉⵡⴹ ⵏⵏ ⴰⴷⵔⴰⵔ

ⵜⵣⴷⵎ ⴷ ⵉⴽⵛⵛⵓⴹⵏ

ⵜⵓⵙⵉ ⵜⵏ ⵉⴷ ⴰⴼⵍⵍⴰ ⵏ ⵜⴰⴷⴰⵡⵜ

ⵎⵖⴰⵔ ⵉⵛⵇⵇⴰ ⵡⴰⴳⴳⵯⴰ, ⵢⴰⴳⴳⵓⴳ ⵓⴷⵖⴰⵔ

ⵜⵉⴳⵍⵍⵉⵏⵜ ! ⴷⴰ ⵜⵜⵖⵓⵙ

ⴰⵎ ⵓⵚⴼⴹ, ⴰⵢ ⴷ ⴳⴰⵏⵜ

ⵜⵡⵛⴰ ⴰⵙⵉⴷⴷ, ⵉ ⵡⵉⵏⵏⴰ ⴷ ⵜⵙⵙⴳⵎⴰ

ⵏⵉⵜⵏⵉ, ⴰⵢ ⴷ ⵖⵓⵔⵙ

ⵏⵉⵜⵏⵉ, ⴰⵢ ⴷ ⵉⵣⵡⴰⵔⵏ

ⵜⴷⴷⴰ ⵖⵔ ⴰⴷⵔⴰⵔ

ⵜⵙⵙⵡⴰ ⵓⵔⵜⴰⵏ ⴷ ⵉⴳⵔⴰⵏ

ⵜⵙⵙⵉⵔⴷ ⵜⵉⵔⵓⵔⴰ ⴷ ⵉⵄⴱⴰⵏⵏ

ⴰⴽⴽⵯ ⴰⵢⴰ ⴷ, ⵜⴳⴰ ⵜ ⵙ ⵜⴰⴹⴼⵉ

ⴷ ⵜⵓⵎⵔⵜ, ⴰ ⵉⵡⴷⴰⵏ

ⵎⴰⵜⵜⴰ ⵏⵜⵜⴰⵜ ?

ⵏⵜⵜⴰⵜ ⴷ ⵜⵎⵖⴰⵔⵜ ⵏ ⵓⴷⵔⴰⵔ

ⵜⴰⵎⵖⴰⵔⵜ ⴳ ⵓⴷⵔⴰⵔ, ⴰⵎ ⵜⵎⵖⴰⵔⵜ ⴳ ⵉⵖⵔⵎ, ⴰ ⵉⵡⴷⴰⵏ

ⵜⵔⴰ ⴰⵡⴷ ⵏⵜⵜⴰⵜ ⴰⵣⵔⴼ ⵏⵏⵙ, ⴳ ⵓⵙⴱⵓⵖⵍⵓ ⴷ ⵜⵓⴷⵔⵜ ⵉⵃⵍⴰⵏ

ⴰⵎⵓⵜⵜⵍ

ⵡⵇⵇⵔ ⴰⴼⴳⴰⵏ, ⵎⵉⵎⵛ ⴳⴰⵏ

ⴰⴷ ⵓⵔ ⵜⵜⴰⵡⴹ ⴰⵡⴷ ⵢⴰⵏ

ⴰⵎⵓⵜⵜⵍ, ⴷⴰ ⵉⴽⵔⵔⴼ ⴰⵖⴹⴹⴰⵕ

ⵎⵛⵃⴰⵍ ⵏ ⵢⴰⵏ ⴰⵢ ⴷ

ⵓⵔ ⵉⵙⵡⵡⴰⵏ ⴰⵡⴷ ⵢⴰⵏ

ⵉⵎⵉⵇⵇ, ⵢⴰⵎⵥ ⵜ ⵓⵎⵓⵜⵜⵍ

ⴰⵔ ⵉⵜⵜⵅⵍⵍⴰⵙ, ⴰⵢⵏⵏⴰ ⴳⴰⵏ ⵉ ⵉⵡⴷⴰⵏ

«ⵎⵓⵍⴰⵏⴰ», ⵓⵔ ⵉⴳⵉ ⴰⵖⴹⴹⴰⵕ

ⵓⵔ ⵉⵔⵉ ⵎⴰ ⵢ ⴷ ⵉⵜⵜⴰⵡⴹⵏ

ⴰⴼⴳⴰⵏ ⵎⵉⵎⵛ ⴳⴰⵏ

ⵉⵡⴰ ⵃⴹⵓ ⵜⵉⵣⵉ ⵏⵏⴽ

ⵡⵛ ⴰⵣⵔⴼ ⵏⵏⵙⵏ, ⵉ ⵉⵡⴷⴰⵏ

ⵀⴰⵏ ⴰⵎⵓⵜⵜⵍ, ⴰⵎ ⵓⵎⵏⴰⵢ, ⴰⵢ ⴷ ⴳⴰⵏ

ⴷⴰ ⵉⵜⵜⴰⴱⴰⵄ ⵓⵏⵏⴰ ⵉⵜⵜⴰⵡⴹⵏ ⴰⴼⴳⴰⵏ, ⵎⵉⵎⵛ ⴳⴰⵏ

ⵙ ⵉⵙⵎⴹⴰⵍ, ⴰⵙⵙ ⵏⵏⴰ ⴳ ⵏⵏ ⵉⵎⵎⵓⵜ

ⴰⴷ ⵉⵅⵍⵍⵚ ⵙ ⵓⵥⵥⵓⵕ, ⴰⵢⵏⵏⴰ ⴳⴰⵏ ⵉ ⵉⵡⴷⴰⵏ ⴷ ⵉⵎⵥⵍⴰⴹ.

ⵉⵏⵙⵉ

ⵉⵏⵙⵉ, ⴰ ⴰⵎⵓ ⴰⵎⵥⵥⵢⴰⵏ

ⵜⴻⵜⵜⵡⴰⵙⵏⴷ ⵙ ⵛⵛⵡⵉⵜ

ⵓⵏⵏⴰ ⵖⵔ ⵜⵍⵍⴰ ⵜⵎⵓⴽⵔⵉⵙⵜ

ⵉⵏⴰⴷⴰ ⴽ ⵉⵏⵏ, ⴰ ⵢⵉⵏⵙⵉ

ⵉⵏⵙⵉ ⴰ ⵢⵉⵏⵙⵉ

ⵜⴳⵉⴷ ⴰⵎⵉⵖⵉⵙ

ⴷⴰ ⵜⴼⵙⵙⵉⴷ ⵜⵉⵎⵓⴽⵔⵉⵙⵉⵏ

ⵎⵉⵎⵛ ⴳⴰⵏⵜ, ⴰ ⵢⵉⵏⵙⵉ

ⵔⵉⵖ ⴰⴷ ⴳⵖ, ⴰⵎ ⵛⵢⵢ

ⵓⵔ ⵜⵜⵓⵛⵎⵎⴰⵜⵖ

ⵉⵏⵉ ⵉⵢⵉ ⵎⴰ ⵢ ⴷ ⵜⴳⴳⴰⵖ ⴰ « ⵄⵎⵎⵉ ⵎⵃⵏⴷ» ?

ⵉⵏⵙⵉ ⴰ ⵢⵉⵏⵙⵉ

ⵎⵖⴰⵔ ⵜⵎⵥⵥⵉⵢⴷ

ⵜⵔⵔⵉⴷ ⴰⴳⵍⵍⵉⴷ ⵏ ⵜⴰⴳⴰⵏⵜ

ⵙ ⵛⵛⵡⵉⵜ ⴷ ⵜⴰⴷⴰⵡⵜ

ⵎⵎ ⵉⵙⵏⵏⴰⵏⵏ ⴰ ⵢⵉⵏⵙⵉ

ⴰⵡⴷ ⵢⴰⵏ, ⵓⵔ ⵜ ⵜⵙⵙⵉⵏ !

ⵜⵃⴹⴰ ⴰⵣⵎⵣ, ⵓⵔ ⴷⴰ ⵜⵜⵀⵡⵓ

ⵜⵓⵙⵉ ⵉⵎⵥⵥⵢⴰⵏⵏ, ⵡⴰⵅⵅⴰ ⴷ

ⵜⴰⵙⴰ ⵏ ⵉⵅⴰⵜⴰⵔⵏ, ⴰⵢ ⴷ ⴳⴰⵏ

ⵓⵔ ⵜⵡⵇⵇⵉⵔ ⴰⵡⴷ ⵢⴰⵏ

ⴰⵡⴷ ⵉⵅⴰⵜⴰⵔⵏ, ⴰⵢⵜ ⵉⵛⵉⴱⴰⵏⵏ !

ⵜⵓⵙⵉ ⴰⵎⵥⵍⵓⴹ, ⵡⴰⵅⵅⴰ ⵓⵔ ⴷ

ⵢⵓⴷⵊⵉ, ⵖⴰⵙ ⵢⴰⵏ ⵓⵖⵢⵓⵍ ⴰⴼⵔⴷⵉⵢ

ⵜⵣⵣⴰⵖⵔ ⴱⵓ ⵜⵉⵏⵄⴰⵛⵉⵏ

ⵓⵔ ⵜ ⵜⵓⴷⵊⵉ ⴰⴷ ⵉⵀⵏⵏⴰ

ⵜⵏⵏⴰ ⴰⵙ : ⴰⵕⴰⵃ ⵉ ⴷ ⵜⵓⴷⵔⵜ, ⵓⵔ ⴰⴽ ⵜⴷⴰⵎ

ⵎⵉⵏ ⵜⵄⵏⴰ ⴰ ⵉⵡⴷⴰⵏ ?

ⵏⵜⵜⴰⵜ ⴷ ⵍⵎⵓⵜ, ⴰ ⵡⵉⵏⵏⴰ ⵉⵀⵡⴰⵏ

ⵢⴰⵏ ⵓⵙⴽⴽⵉⵏ ⴰⵙ ⵜⵃⵍⴰ, ⴰ ⵉⵡⴷⴰⵏ

ⵓⵔ ⴷⴰ ⵜⵜⴳⴳⴰ ⵜⵓⴷⵎⴰⵡⵉⵏ, ⵉⵏⴳⵔ ⴰⵖ

ⵓⵔ ⴷⴰ ⵜⵜⴳⴳⴰ ⵜⵓⴷⵎⴰⵡⵉⵏ, ⵉⵏⴳⵔ ⴰⵖ

ⵏⵜⵜⴰⵜ, ⵓⵔ ⵜⵙⵙⵉⵏ ⴰⵡⴷ ⵢⴰⵏ !

ⵉⵎⵟⵟⴰⵡⵏ ⵏ ⵉⵙⵍⵍⵉⵡⵏ

ⵎⵊⵎⴰⵄⵏ ⵉⵙⵍⵍⵉⵡⵏ

ⴳ ⵢⴰⵏ ⵓⵎⵔⴷⵓⵍ

ⵉⵏⵏⴰ ⴰⵙⵏ ⵢⴰⵏ : ⵕⵥⵎⴰⵜ ⵉ ⵉⵎⵟⵟⴰⵡⵏ

ⵏⵏⴰⵏ ⴰⵙ : ⵉ ⵎⴰⵅ ⴰ ⴰⵎⴷⴷⴰⴽⵯⵍ ?

ⵉⵏⵏⴰ ⴰⵙⵏ : ⵉⵙ ⵓⵔ ⵜⴰⵏⵏⴰⵢⵎ ⵉⴳⵓⵊⵉⵍⵏ, ⴷ ⵜⵉⵜⴳⴰⵍ ⵉⵄⴷⴷⴰⵏ ?

ⵓⵔ ⵓⴼⵉⵏ, ⵎⴰ ⵢ ⴷ ⵜⵜⵛⴰⵏ

ⵉⵏⵖⴰ ⵜⵏ ⵍⴰⵥ, ⴱⵓⵀⵢⵢⵓⴼ ⴰⴳ ⵍⵍⴰⵏ

ⵉⵙ ⵓⵔ ⵜⴰⵏⵏⴰⵢⵎ ⵉⵎⵏⵖⴰⵏ, ⴳ ⵓⵎⴰⴹⴰⵍ ⵎⵉⵎⵛ ⴳⴰⵏ ?

ⵎⵎⵓⵜⵏ ⵉⵡⴷⴰⵏ, ⵡⴹⴰⵏⵜ ⵜⵓⴷⵔⵉⵏ

ⴱⵕⵕⴰ, ⴰⴳ ⵣⴷⵖⵏ, ⵡⵉⵏⵏⴰ ⵉⵇⵇⵉⵎⵏ

ⵉⵙⵙⴽⵔⵎ ⵜⵏ ⵓⵚⵎⵎⵉⴹ

ⵓⵔ ⵄⵟⵟⵉⵕⵏ, ⵕⵥⵎⵏ ⴷ ⵉ ⵉⵎⵟⵟⴰⵡⵏ

ⴰⵍⵍⵉⴳ ⴼⵙⵉⵏ ⵙ ⵜⵉⵅⴰⵜ ⴷ ⵓⵏⵣⴳⵓⵎ

ⵎⴰⵛⵉ ⴰⵎ ⵏⴽⴽⵯⵏⵉ ⵉⵏⴳⵔ ⴰⵖ

ⵉⵇⵇⵓⵔ ⴰⵖ ⵡⵓⵍ, ⵓⵔ ⴷⴰ ⵏⵜⵜⵎⵃⵏⵏⴰ ⵉⵏⴳⵔ ⴰⵖ

ⵓⵔ ⴷⴰ ⴷ ⵏⵕⵥⵥⵎ ⵉ ⵉⵎⵟⵟⴰⵡⵏ

ⴰⴷⴷⴰⵢ ⵏⴰⵏⵏⴰⵢ ⵉⴳⵓⵊⵉⵍⵏ ⴷ ⵜⵉⵜⴳⴰⵍ ⵉⵄⴷⴷⴰⵏ

ⵓⴼⵏ ⴰⵖ ⵉⵙⵍⵍⵉⵡⵏ, ⴰ ⵉⵡⴷⴰⵏ

ⴷⴰ ⵢⴰⵍⵍⴰⵏ, ⴰⵔ ⴷ ⴼⵙⵉⵏ ⵙ ⵜⵉⵅⴰⵜ, ⴷ ⵓⵏⵣⴳⵓⵎ

ⵏ ⵉⴳⵓⵊⵉⵍⵏ ⴷ ⵜⵉⵜⴳⴰⵍ ⵉⵄⴷⴷⴰⵏ

ⵉⵎⵎⴰ, ⵎⵎ ⵉⵅⵔⴱⴰⵏ

ⵉⵎⵎⴰ … ⴰ ⵉⵎⵎⴰ

ⵛⵎⵎ, ⵜⴰⵙⴰ ⵏ ⵡⵓⵍ ⵉⵏⵓ

ⵛⵎⵎ, ⵎⵓⵎⵥⵕⵉ ⵏ ⵜⵉⵟⵟ ⵉⵏⵓ

ⵉⵎⵎⴰ ⵉⵏⵓ

ⵜⵓⵙⵉⴷ ⵖⵉⴼⵉ ⴰⵏⵣⴳⵓⵎ, ⵜⵓⵙⵉⴷ ⵖⵉⴼⵉ ⵉⵙⵏⴳⴰ

ⵏⴽⴽ, ⵓⵍⴰ ⴰⵢⵜⵎⴰ

ⵉⵎⵎⴰ ⵉⵏⵓ

ⵜⴷⴷⵉⴷ ⴳ ⵓⵣⴰⵍ ⴷ ⵓⵚⵎⵎⵉⴹ

ⵎⴰⵔ ⴰⴷ ⴷ ⵜⴰⵡⵉⴷ ⵎⴰⵛⵜⵛⴰ

ⵉ ⵉⵎⵥⵥⵢⴰⵏⵏ, ⵏⵏⴰ ⵜⵣⵔⵉⴷ

ⵜⴳⵉⴷ ⴰⵎ ⵢⴰⵜ ⵜⴳⴹⵉⴹⵜ

ⵓⵔ ⵜⵙⵓⵍⴰⴷ ⴰⵖⵊⴷⵉⵎ

ⵜⴽⴽⵉⴷ ⵉⴷⵓⵔⴰⵔ, ⴷ ⵉⵖⵥⵕⴰⵏ

ⵎⵓⴷ ⵏⵏⵎ ⴰⴷ ⴰⵖ ⵜⵜⵙⴳⵎⴷ, ⴰ ⵉⵎⵎⴰ

ⵜⴰⵙⴰ ⵏⵏⵎ, ⴰ ⴷ ⵏⴳⴰ

ⵍⵍⵉⴳ ⴷ ⵜⴰⵖⵓⵍⴷ ⵙⴳ ⵉⴷⵓⵔⴰⵔ

ⴽⵓ ⵢⴰⵏ, ⵜⴳⵔⵉⴷ ⴰⵙ ⴳ ⵉⵎⵉ ⵎⴰⵛⵜⵛⴰ

ⵡⴰⵅⵅⴰ ⵜⵍⵍⵓⵥⴷ, ⵛⵎⵎ ⴰ ⵉⵎⵎⴰ

ⵏⵣⵡⴰⵔ ⴷ ⵏⴽⵯⵏⵉ, ⵜⴰⵔⵡⴰ ⵏⵏⵎ, ⴰⴷ ⵏⴳⴰ

ⴰ ⵕⴱⴱⵉ, ⴳ ⴰⵙ ⴰⵢⵏⵏⴰ ⵜⴳⴰ

ⴷ « ⵕⵕⵃⵎⵜ», ⵉ ⵎⵎ ⵉⵅⵔⴱⴰⵏ

ⴱⴰⴱⴰ

ⵛⴳⴳ, ⴰⵙⵎⵓⵏ ⵉⵏⵓ

ⵉⵔⴰ ⴽ ⵡⵓⵍ ⵉⵏⵓ

ⵜⵓⵙⵉⴷ ⵖⵉⴼⵉ ⴰⵏⵣⴳⵓⵎ

ⵜⵓⵙⵉⴷ ⵖⵉⴼⵉ ⴰⴳⴳⵯⴰ

ⵎⵇⵇⴰⵔ ⵉⵥⵥⴰⵢ

ⵜⵚⴱⵔⴷ ⴰⵙ

ⵜⵓⵜⵉⴷ ⵜⴰⵎⴰⵔⴰ, ⴳ ⵓⵣⴰⵍ ⴷ ⵓⵚⵎⵎⵉⴹ

ⵎⴰⵔ ⴰⴷ ⴳⵖ ⴰⵄⵔⵔⵉⵎ

ⵜⵍⵍⵓⵥⴷ, ⵏⴽⴽⵉⵏ ⵜⵛⵉⵖ

ⵜⴼⴼⵓⴷ, ⵏⴽⴽⵉⵏ ⵙⵡⵉⵖ

ⵍⵅⵉⵔ ⵏⵏⴽ, ⵉⵄⴷⴷⴰ

ⵖⵉⴼⵉ ⴰ ⴱⴰⴱⴰ

ⵙⵙⵓⵔⴼ ⵉⵢⵉ ⴰ ⴱⴰⴱⴰ

ⵅⴼ ⵜⵣⴳⴰⵍ, ⵏⵏⴰ ⴰⵡⵏ ⴳⵉⵖ

ⴳ ⵜⵓⴷⵔⵜ ⴰⴷ, ⵓⵍⴰ ⵜⵉⵏ ⵓⵖⵍⵍⵓⵢ

ⴱⴰⴱⴰ … ⴰ ⴱⴰⴱⴰ

ⴰⴼⵔⴰⴳ ⵉⵏⵓ, ⴰⵢ ⴷ ⵜⴳⵉⴷ

ⵜⵃⴹⵉⴷ ⵉⵢⵉ, ⵙⴳ ⵉⵙⵏⴳⴰ

ⴰⴽ ⵉⵃⴹⵓ ⵕⴱⴱⵉ

ⴰⵎ ⵢⵉⵍⵙ, ⴰⵎⵎⴰⵙ ⵏ ⵉⵎⵉ, ⴰ ⴱⴰⴱⴰ

ⵓⵔ ⴷⵊⵊⵉⵏ, ⴷⵉⴳⵉ ⵜⵀⵡⵉⴷ












